Apocalipse 1:1 i Apocalipse 1:5

Apocalipse

1 Exe baberakoa kaxairatyaka xoalini hare
Jesus Cristo hotikihenere. Enore atyo exeharenae
hotikisa enomana, ewakaneharenae ana
waiyekehalaka maheta, mawahaneta hoka
xoalini hare kaotyakehenere. Jesus Cristo
axikatya hanjoxa hawakanehare Jodo ana
exeharenae waiyekehalaka enomana maheta.
2 Jodo xakai tyotya waiyehenere tahi. Owene
baberakoa tyaonita xakaihenere Enore niraene
tahi, exahe Jesus Cristo hotikihenere aliterexe
enomana tahi. 3 Waiye kaiserehareya atyo xala
xamani kaixaretya, exahe sema exe iraiti xoalini
hare kaotyakehenere tahi iraetere hoka tyaona
exema. Hiyaiya, hatyoharenae kaotyakene maisa
wahehetere.

Sete Hotyali Tyakekohatiyenae Tyawaxatyaka

4 Asia koa nali 7 tyakekohatiye hotyalinae
tyaonita hoka natyo Jodo naxairatya enomanaha.
Maika waiye, ximehexaikohare xisaona Enore
hiyeta, exahe 7-hare isekohalitinae Enore
nokahakala nahalakoa tyaoniterenae hiyeta.
Hiyaiya, Enore atyo toahiya tyaona, kalini
tyaonita, makani exahe tyaoneta minita
matyotenehare. > Maika nikare xisaona Jesus
Cristo hiyeta tehitiya.

Cristo Atyo Waini Womana
(Tito 2.11-14; 1 Pedro 2.18-21; Apocalipse 5.9-
11;7.14)

Jesus atyo waiye xakai Enore niraene, exahe
hatyo hotohare kaseheta kamatinae konita
hoka waikohekoa xekohaseti tyaoniterenae
Xekohase tyaonita. Awaiyetita atyo wiso,
wihiyeta waini atyalihose xaimaholatyaka
hiye emaisaheta maheta womane iniyalahare.

6 Sacerdotenae moka wiso ewakaneharenae hoka
wahaka maheta Enexe Enore hatene. Maika
Jesus Cristo kalorexe, kinaterexe tyaona mene,

kaihalaharetyaka mene ekakoa, eko xoaha.

Cristo Haikoahaneheta
(Atos 1.11; 1 Tessalonicenses 4.13-18; 5.1-4; 2
Tessalonicenses 1.7-10)

7 Xiyaiyehena, kaiminiti kakoa ite haikoaheta
waikohekoa xeta. Tyotya halitinaite waiyahene,
exahe ite exaisasenai ite hoka waiyahene. Tyotya
waikohekoa tyaoniterenaite waiyahenene hoka
tiyahaite hamawaiyehareneha hiyeta. Kotare
nali, xoaha.

8 — Natyo atyo Alfa, Omega, exahe hetatiye,
miyanitiye xoaha — nexa Xekohaseti maxaex-
ahetyakahare niyaterexe. Hatyo atyo toahiya
tyaonitere, kalini tyaonitere, makani, tyaoneta
menehenere.

Jodo Awaiyakihenere Cristo Tahi

9 Natyo atyo xihinaehare Jodo. Jesus
koamaniya notyaonita hoka haiya xowaka
iniyalahare nokaxomokakita xiso akereta.
Jesus atyo Wiyekohase hoka <xiso akereta
wimamaxaharenehareta watyahita exahita.

Berexo notyaonita iyolirotikoa Patmos
aokahitere nali, Enore niraene noxakaitere
hiyeta, Jesus tyotya aliterexe hotikihenere

noxakaitere hiyeta. 10 Xekohaseti ferakene
domingo xowaka Enore Nisekohare awaiyanikisa
natyo. Nasema iraiti kinatyaxa nohiniri maniya,
koneta nemahare akerehare:

11 Nexa nohiye: — Haxairahena hiyaiye-
henerenae hoka babera haxikatya 7-hotyalinae

tyakekohatiyenae ana, wenakalati Efeso, Esmirna,
Pérgamo, Tiatira, Sardes, Filadélfia, Laodicéia
xoaha nali tyaoniterenae ana.

12 Nexa hoka naterehokoa nowaiyene maheta
hoka nowaiya 7-kase xaokanatyakalati kase, ouro
nomakere makere. 13 Enekoniha hatya tyaonita,
motya haliti. Imiti wahahare nase akore ikiji
hiye. Xalatahiti ouro nomakere tyaonita ihiye.
14 Esekase hoka iyomakase, motya kalanero
niyali, iyoma kaiserehare. Exose weroka, motya
irikati. 15 Ikiji tehitiya werokita, motya bronze
owere irikati hiye xafiratyakere. Exako motya
wamolo kalorexe akereta. 16 Hafihini maniya

kahe kakoa 7-se xorese tokita. Ekanasakota
hatya kesekase hinama maniya tiho kawetyakere

hikoita. Itiho aokanaita, kamae totahikoa
aokanaitere akere.

17 Nowaiyene hoka nexoa ikiji haliya,
nomaotyani akatya. Xakore hoka hakahe
hafihini maniya ekaokakisa nohiye hoka nexa
nohiye: — Awa atyo himaira. Natyo atyo
hetatiye, miyanitiye xoaha. 18 Natyo atyo heko
notyaonitere. Nowaini xakore hoka nokaseheta,
hoka heko ite nomakamanihare notyaona.
Nawaiyoreta atyo kamatinai tyaonitere nali akiti
kakoa hoka nali tehitiya Xekohaseti notyaonita.

19 — Hiyeta hoka maika haxairahena
hiyaiyehenere tahi, kalikini kaotyakiterehare,
exahe jikiniti maniya kaotyakehenere harenae
tahi. 20 7-se xorese hiyaiyehenere nokahikoi
fihi maniya, exahe 7-kase ouro nomakere
xaokanatyakalatinae hiyaiyehenerenae
metaharetere atyo exe: 7-kase xaokanatyakalati
hiyaiyehenere atyo aimenekoita  7-hare
tyakekohatiye hotyalinai. 7-se hiyaiyehenere
xorese atyo aimenekoita ekaxaikotyaseharenae
— nexa nohiye.

2

Iraiti Efeso Nali Tyaoniterenae Ana

1 — Exakere haxairahena tyakekohatiyenai
hotyali Efeso nali tyaoniterenae kaxaikotyasehare
ana: Exe iraiti atyo etake 7-se Xorese
tokitere hakahe fihi maniya hoka 7-
kase ouro nomakere xaokanatyakalatinae
nenekesene tonitere niraene. 2 Waiyekehalakita

nomani Xxisomiterenae. Kalore xahaka
nomani, hoka maisa ximaxahareta xihatene
kakoa. Maisa iniyalahare nomaseharenae

xawaiyetita. =~ Xahasakaharetita Jesus niraine
kakoare aokowitereharenae, xakore hoka
maoseratyaliyenai atyo. Nikare xamokahitene
xawalyore ekakoaha maheta. 3 Heko
xXisaona noximi Ximaxamaikoharenehareta,
iniyalahare xakore xikaxomokaka nohiyeti

hoka. Maisa ximaxahareta hekoti. 4 Xakore
hoka inira maisa xawaiyeta nomani. Maisa

atyo xawaiyetyare natyo hetatiye akereta.
> Xotyaxemahena Xawenane hetatiye.

Xahalakihena iniyalahare xawenane hoka hetati
xisomiterehare xisomehitiya. @ Maisaiya hoka
notyoa hoka xiyaokanatyakala kase enawenane
aoseta niyeheta. 6 Hoka exe akiti waiye
nohiye: maisa xawaiyetyare nicolaita yerenai
tyomitereharenae. Hatyoharenae maisa waiyeta
tehitiya nomani. 7 Hiyeta hoka xikatanakoakore
atyo xasema maheta hoka xasemehena Enore
Nisekohare iraehenere tyakekohatiye hotyalinai
hiye. Jiyahao akahenerenae ana ite nisa atyali
menanehaliti natyaliya kekoaretere Enore
hananehare konitare hiyeta hoka kanakaira.

Iraiti Esmirna Nali Tyaoniterenae Ana

8 — Exakere haxairahena tyakekohatiyenai
hotyali Esmirna nali tyaoniterenae kaxaikotyase-
hare ana: Exe iraiti atyo etake Hetatiye,
Miyanitiye tyaonitere niraene, waini hoka

kasehetehenere niraene. 9 Ximakawatiharene
waiyekahalakita nomani. Ximaoloxaharene,

xXimaxiyeharene  waiyekahalakita ~ nomani.
Xakore atyo hoka Enore nali atyo xikaoloxere
kalore. Waiyekahalakita nomani tehitiya judeu
aokowiterenae xakore hoka maisa atyo judeunai
Xini. Iniyalahare irae ahitaha xiyaokaka.
Ahalakoahaliti anere hotyalinae atyo. 10 Awa
atyo  ximairehena  ximakawatiharehenere
kakoa. Xasemehena, Tihanare tyaite
haiyaharenae xinekonitare berexo ako mohena
hasakaharetyaha maheta xiso. Maika 10-

ki ferakene ximakawatihare. = Maika heko
xikinatere xisaona nokoamaniye xikamane

kijiya hoka nisa xomana menanehaliti seriti

hoko. 11 Hiyeta hoka xikatanakoakore xasema

maheta hoka xasemahena Enore Nisekohare
iraehenere tyakekohatiye hotyalinai hiye.

Jiyahao akahenerenae ite maisa wainita
hinamaki.

Iraiti Pérgamo Nali Tyaoniterenae Ana

12 — Exakere haxairahena tyakekohatiyenai
hotyali Pérgamo nali tyaoniterenae Kkax-
aikotyasehare ana: Exe iraiti atyo etake
kesekase hinama maniya kawetyakere kakoare
niraene. 13 Xisaonitere nali waiyekehalakita
nomani. Hatyo nali Ahalakoahaliti nawenakala.
Xakore hoka xisaonita terota noximi maniya.
Xityakekota natyo, maisa xahalakisare xawenane
nokoamaniyi. Exahe nowakanihare waiyexe
Antipas kaxaisaka Ahalakoahaliti nawenakala
nali xakore hoka maisa xahalakisare natyo.
14 Xakore hoka inira maisa xawaiyexe
nomani. Haiyaharenai xinekonitare Balado

xaotyakiraho tyaonita. Balado aotyakisa
Balaque Israel hotyalinae iniyalahare maniya
awenatikisa maheta. “Hiraihena ekakoaha

hoka tyoa kanakairaha enore metalahare
nakaira, exahe hoka tyaonaha ohironae hiye”,
nexa ihiye. 15 Nikare tehitiya haiyaharenai
xinekonitarenai  nicolaitanae =~ xaotyakiraho
xema tyaonahitaha. Hatyohare maisa waiyeta

nomani. 16 Xahalakihena nikare xawenane!
Maisaiya hoka haxeroriya notyoheta hoka noxal-

jjinihareya hatyo iniyalahare nomaseharenai

kakoa exe kesekase nokanasakota hikoitere
kakoa. 17 Hiyeta hoka xikatanakoakore xasema

maheta hoka xasemehena Enore Nisekohare

iraehenere tyakekohatiye hotyalinai hiye.
Jiyahao akahenerenae ana ite nisa nakairati
mawaiyakahare mand aokahitere. Nisa
tehitiyaite sehaliiyomere exaliti waitare kakoare.
Exaliti waikate taita atyoite waiyore haexare
kakoa — nexa.

Iraiti Tiatira Nali Tyaoniterenae Ana

18 — Exakere haxairahena tyakekohatiyenai
hotyali Tiatira nali tyaoniterenae kaxaikotyase-
hare ana: Exe iraiti atyo Enore Ityani niraene.
Exose atyo weroKkita, irikati akereta. Ikiji tehitiya
werokita, bronze owere irikati hiye xafiratyakere
akereta. 19 Kalikini xisomitere waiyekehalakita
nomani. Xawaiyexehare, xityakekone, xihatene,

heko ximamaxaharenehareneta _ Xxisaonitere
nokoamaniyi harenae waiyekehalakita nomani.

Hetati xisomitere xahexe kalikini Xisomitere
waiyekehalakita nomani. 20 Xakore hoka

inira maisa Xawaiyexe nomani. Maisa
xaxikahalohitita Jezabel xinekonita. Enore

niraene xakaisasero aokowi xakore hoka
nowakaniharenae iniyalahare maniya

awenatikisa. Aotyakisahene hoka ohiro hiye
tyaonahitaha, exahe enore metalahare ana
nakairati  efetatyakahare  kanakairahitaha.
21 Waha natyaha iniyalahare hdomaneha

halakisaha maheta. Xakore hoka maisa enanae
hiye hawénane halakisa aokowita. 22 Hatyo

hiyetaite nahokakatene hoka kamakoa ehokotyoa

haenalanae kakoa hoka makawatiharehaite
kalore. Hoka kalikini ite nikare notyoma, maisa

halakisahitaha nikare hawenaneha iniyalahare
hatyo ohiro kakoa hoka. 23 Naisaite ityaninai.

Hatyaosetaite tyakekohatiye hotyalinae ana ite
waiyekehalakehena: Natyo atyo etake halitinai
xahekola kakoa, exahe iyakawatyahitere kakoa
waiyoretere. Nabakatya ite xiso hatya xakini

xisomehenere akereta. _ o
24 —Xakore hoka haiyaharenai nali Tiatira yer-

enai atyo maisa hatyo iniyalahare xaotyakiyaho
xema tyaonahitaha. Hoka hatyonai atyo maisa
waiyorahitaha Ahalakoahaliti xahekolanae meta-

harexe aokahitere . . _
kakoa. Hatyo nikare tyaoniterenae hiye ni-

raehena: maisa xoare hatyo xahexe naohitita
xihiye. 25 Nikarira xisaona heko nokaokini-
heta kijiya. 26 Jiyahao akahenerenae, heko
naokitere akereta tyomehenerenae imiyane Kki-
jiya ite kalorexe namoka, halitinae xekohase
tyaonaha maheta. 27 Hoka kinatere ite tyaon-

aha exahitaha. Kamatihera kase wotoka hoka
wamokotya wehokitere tinihaliti waikohe no-

makere akereta ite kinatere tyaonaha halitinai
xahita. Baba Enore kalorexe mohenere natyo

akereta ite kalorexe namokahene. 28 Nisa ite
xorese ferakoahenere kaotyakitere enomanaha.

29 Hiyeta hoka xikatanakoakore xasema maheta

hoka xasemehena Enore Nisekohare iraehenere
tyakekohatiye hotyalinai hiye — nexa.

3

Iraiti Sardes Nali Tyaoniterenae Ana

1 — Exakere haxairahena tyakekohatiyenai
hotyali Sardes nali tyaoniterenae Kkax-
aikotyasehare ana: Exe iraiti atyo etake Enore
Nisekoharenae 7-hare kakoare, 7-se xorese

kakoare niraene. Xisomitere waiyekehalakita
nomani. Xikaseta xakore atyo xaokowita hoka
ekamane akereta atyo xisaonita. 2 Xaiyateretyoa

inirere xawenane kakoa hoka maisa xiwainita
kaiserehare. Hiyaiya, waiyekehalaka nomani

xisomehenerenae. Maisa Enore aokitere
akereta kaiserehare xini xisaonita. 3 Hoka
xotyaxemahenaira koxaka xawaiyorehenere,

xasemaxemahenerehare. Hatyo Xxema Xisaona,
xahalakihena iniyalahare xomdane. Maisaiya
hoka ximaxatyahanetere kaiwarexe akeretaiya
notyoheta xomana. Maisaiya xawaiyoreta
notyoaniniheta ferakene kakoa. 4 Xakore hoka
haiyaharenai xinekonitarenae atyo Sardes
nali heko maisa ekaiyaxatyareha haima.
Hoka hatyonai atyoite tohena nokakoi imiti
iyomere nimere. Waiye nikare kaxomokakitaha.
> Jiyahao akahenerenaite imiti iyomere ako
kaxaisoakisaka. Maisa ite nemaiyarehitita

enexarenaeha babera menanehalitinae nexare
kakoare koata. Baba Enore, exahe anjonai

nahalakoaite mametaharenehare nirae: “Exe
halitinai atyo nomaniye”. 6 Hiyeta hoka

xikatanakoakore atyo xasema maheta hoka

xasemehena Enore Nisekohare iraehenere
tyakekohatiye hotyalinai hiye — nexa.

Iraiti Filadélfia Nali Tyaoniterenae Ana

7 — Exakere haxairahena tyakekohatiyenai
hotyali Filadélfia nali tyaoniterenae kaxaikotyase-
hare ana: Exe iraiti atyo Davi ene jafini kakoare
niraene. Hatyo atyo waiyexe, aliterexe. Jafi
kakoare hoka majiholatyaiya hoka maisa xala

jihohititene, jihotyaiya hoka maisa xala majiho-
latitene. 8 Waiyekehalakita nomani xisomitere-

harenae. Maisa komita ene xikinaterexe xakore
hoka niraini xema xisaonita, heko xityakekota

natyo. Namajiholatya jihore xomana hoka maisa
ite xala hare jihotitene. ° Xasemehena, haiya-
harenai Ahalakoahaliti xema tyaonahitaha. Jude-
unae aokowiyahitaha xakore hoka maisa judeu-
nae xini, maoseratyahitaha atyo. Natyoanikisa-

hene ite hoka hakaoliseha kakoa exoaha xa-
halakoa hoka hatyaosetaite tyotyaha waiyoreha

noxawaiyiri xiso kakoa.

10 — Niraini xityakeko ximehexaikohare ma-
heta. Hatyo hiyetaite nokaxaiko xiso makawatiti
hakakoare waikohekoa tyohenere waikohekoare
halitinae kahasakaharetyakehenere xowaka
hoka maisa nikare xikaxomokakita. 11 Notyoheta
rotitaite. Maika waiye xikaxaikoawi hoka
maisa xala hare kaiwita xijiyahao akahenere
hiyeta kaxekakehenere xomana. 12 Jiyahao
akahenere ite Nenorexi hanako tyaona hoka
maisaiya hikoahitita enakota.  Naxairatyaite
Nenorexi nexare ihiye, exahe Enore nawenakala
waitare nexare tehitiyaite. Hatyo wenakalati
waitare Jerusalém nexarexe atyoite Enore nalita
exoahetehena. Naxairatya tehitiyaite nexare
waitare ihiye. 13 Hiyeta hoka xikatanakoakore

xasema maheta hoka xasemehena Enore
Nisekohare iraehenere tyakekohatiye hotyalinai

hiye — nexa.

Iraiti Laodicéia Nali Tyaoniterenae Ana
14 — Exakere haxairahena tyakekohatiyenai
hotyali Laodicéia nali tyaoniterenae

kaxaikotyasehare ana: Exe iraiti atyo etake iraiti
aliterexe taita iraetere niraene. Hetati xowakiya,

Enore enokoa waikohekoa kaomakehenere
xowakiya tyaonitere niraene: 1> Waiyekehalakita

nomani tyotya xisomiterenae: Xiso atyo
malokaxere akereta xisaonita. Maisa wehexere,
watyaxere akereta xini. Wehexere, watyaxere
akeretaiya xiso hoka xawaiyetaiya nomani.

16 Wahasahena malokaxere hoka wahesohititene
rota, maisa wiserarene. Hatyo akereta Xiso, maisa

atyo watyaxere, wehexere akereta hekoti xini
xiso hoka nojiraheta rota ite xiso! 17 Hiyaiya,
exakere <Xxiraeta: “Wiso atyo wikaoloxere,
wikaxiyeharexe, tyotya waokiterehare winali”,
Xita. Motya waiye xisaonita xaokita xakore hoka
maisa xawaiyorexe ximaxiyeharene, ximaxoare
weseharene kakoa. Ximaxiyeharehare,
ximaimahiro, ximaxosehare atyo. 18 Hiyeta
hoka nairihalikisa xiso hoka ouro kaiserehare,
koxaka kaxafiratyakere irikati hiye, xiya

noniti hoka aliterexe xikaoloxahare Xxisaona
maheta. Xiyehena imiti iyomerenae noniti hoka

xakaimatyoa hoka xatalatya ximaimahirone
kahaiharetyakere maheta. Xiyehena tehitiya
xoseti waira noniti hoka xiyose ako xamoka hoka
xiyaiya akatya maheta.

19 — Halitinai nawaiyetiterenai nowatyalita,
exahe howitiharexe kakoa  naotyakijita.
Nawaiyetita xiso hoka nikare inira kinatyaxa

niraeta xikakoa. Xisaohenaira niraini xema.
Xaiyateretyoaira hoka iniyalahare xomadne

xahalakisa. 20 Xasemehena:  Hatikanase
notyaonita hoka namokotita. Xala xamaniya

sema noxako hoka majiholatya hoka nisoaiya

ehanako hoka nokanakairiya ekakoa hoka
hatyo tehitiyaiya kanakaira nokakoi. 21 Xalanae
xamani ite jiyahao akatya hoka naokanikisahene
ite nokahakali haliya. Hiyaiya, nojiyahao
akatya hoka kalikini Baba nokahakala haliya
notyokitere akeretaite tyaonaha. 22 Hiyeta

hoka xikatanakoakore xasema maheta hoka
xasemahena Enore Nisekohare iraehenere
tyakekohatiye hotyalinai hiye — nexa.

4

Xerati Ihalahaliti Enokoa Nali
1 Hatyo najikinita nokaxawaiyanikisakihitiya
hoka nowaiya enokoa nali jiholati majiho-

latyoare. Hatyaoseta hetatiye iraihenere
iraihitiya nokakoi. Iniraene motya koneta
nemahare. — Hisohena ali enokoa hoka

nahotikisa homana xoalini hare kaotyakehenere
exe harenae najikinita — nexa.

2Nexa nohiye hoka Isekohaliti Waiyexe kolatya
rota natyo enokoa xeta. Hatyo nali hatya
tyokita kalorexe nokahakalakoa. 3 Itiho weroka,
aokanaita sehalise jaspe, exahe sardonio xoaha
werokene akereta. Okahakalati hoko haliya

kaxore werokita sehalise esmeralda werokene
akereta, tihorere. 4 Okahakalati hoko haliya

24-okahakalatinae hoka 24-hare inityohalitinai
tyokahitaha enakoa. Imiti iyomere akoreha,
exahe seriti hoko ouro nomakere seriyeha.
> Hoka hatyo okahakalati hiyeta kahihiye, xakoti,
talolore harenae hikoita. @~ Hatyo okahalakati
naheta ~maniya 7-kase xaokanatyakalati
takoare tyaonita, 7-hare Enore Nisekoharenae

atyo. 6 Okahakalati naheta maniya tyaonita
xoalinihare motya onexa, motya balaxokoxa
hoka exaihako maniya kawaiyakitere akereta.
Okahakalati haliya 4-harenai tyaonita kiraka-
harenai, xakore hoka haliti akereta ahekotyahi-
taha. Kahare exosenaiha itikolali maniya, ihiniri
maniya xoaha. 7 Hatya atyo motya ledo. Hatya
tehitiya motya bowi. Hatya tehitiya hoka itiho
motya haliti tiho. Hatya tehitiya motya aliwa

ainakoiterehare.
8 Exe 4-harenai atyo 6-kano tanexeha makere.

Nikare tehitiya ekanoha hiye exosenaiha
tyaonita, eheno, ekatyahe maniya hoka.
Hatyo 4-harenai xerita, maisa amematyoareha
haxeraneha kakoa, ferakoa, makiya xeretaha

minita: — Waiyexe, waiyexe, waiyexe
atyo Xekohaseti Enore maxaixahetyakahare
niyaterexe. Toahiya tyaonitere, Kkalikini

tyaonitere, exahe makani, kamaetali tyaoneta

menehenere — nexa xerahitaha. o
9 Xerahitaha hoka xaiminisati, xaerorityati,

ihalahaliti harenae aokahitaha hatyo
Makamanehare okahakalati koa tyokitere ana.
10 Nikare xerahitaha hoka 24-hare inityohalitinai
exoahitaha ehaliya hakaoliha kakoa, aitoakisaha
haserihokonaeha hoka okahakalati haliya
mokahene hoka nexahitaha: 11 — Wiyekohase
Enore! Hiso atyo hawaiye xaexakerityaka,
xaiminisaka, xaerorityaka. Hiyaiya, Hiso atyo
hisoma tyotya xoalini hare hiyaokala ximita hoka
kaotyaka, tyaonaha.

S

Babera, Kalanero Mokose Xoaha

1 Hatyaoseta nowaiyehena atyo, hatyo
okahakalatikoa tyokitere kahekoa fihini maniya
nowaiya baberane jihiririkisaka. Xairatyoare
tyaonita enakoako, henekoa maniya xoaha.
Thiyalatyakahare tyaonita 7-hiyalatyakalati
kakoa, babera mawatyalisakahare tyaona
maheta. 2 Nowaiya tehitiya anjo kinaterexe hoka
kinatyaxa kawiyatya: — Xala waiyexeharexe
kaiserehare hoka halalaka 7-hiyalatyakalatinai
hoka omereka babera? nexa axa.

3 Hoka maisa xala hare aokitere akereta aka
hoka omerekare hatyo baberane hoka waiyare

enanekoa. Maisa enokoarenae, waikohekoare-
nae, exahe maisa waikohe katyahexenai hekoti
aka. 4 Hatyo hiyeta notiya kalore, maisa xala hare
waiyexeharexe kaiserehare aka aokitere akereta
omerekare babera hoka waiyare enakoa hoka.

> Hatyaoseta hatya 24-hare inityohalitinai
konitare irae nokakoi: — Awa atyo hitiya.
Hiyaiyehena! Juda hotyalihare ledoxa, xekohaseti
Davi jikolahare jiyahao akatya hoka hatyoiya
halalaka 7-hiyalatyakalati hoka omereka babera
— nexa nohiye.

6 Hatyaoseta nowaiyehena atyo, Kalanero
Mokose tityoita okahakalati nenekese hoka
hatyo 4-harenai, exahe 24-hare inityohalitinai
xoaha tityoahokotyahitene. Motya akere koxaka
kaxaisaka hoka kaseheta. Exotawanai hoka 7,
exahe exosenai hoka 7-tehitiya. Hatyo exosenai
atyo Enore Nisekohare 7-harenai. Enore atyo
axikaita hatyo isekohalitinai waiyaha maheta
hakakoare waikohekoa.

7 Hatyaoseta Kalanero Mokose xane
okahakalatikoa tyokitere haliya hoka iya
babera ekahekoata. 8 Hatyaoseta xane iyene
hoka hatyo 4-harenai, 24-hare inityohalitinai

exoa meholokoa Kalanero Mokose nahalakoa.
Inihatyakaha harpa, tinihalitise ouro nomakere

kakoareha makere. Hatyo tinihalitisenai kaisero
tyaonita incenso kakoare. Hatyo incenso atyo
Enore kaxaikone hotyali niraexala. 9 Exoaha

hakaoliseha kakoa hoka waitare xerati xerahita:
— Hiso atyo hawaiyexehare kaiserehare hoka

ehekore babera hiya hoka 7-hiyalatyakalati
hahalalaka hoka homereka babera. Hiyaiya,
hiso atyo hiwaini atyalihose xaimaholatyaka
hiye hoka hitimalaxa kakoa hiyeheta kahare
haliti tyotya haliti hotyaliharenae Kkonita,
haxako xakini iraeterenae konita, Kkiyere,
iyomere harenae konita. 10 Hiyeheta haliti

hoka Enore wakanehare sacerdote hamokahene
hoka hahenahaite Wiyekohase Enore ana

hoka kalorexe ite tyaonaha hoka waikohekoa
tyaoniterenae xekohase tyaohenaha — nexa
xeraha.

11 Hatyaoseta nawahakohitiya hoka nowaiya
kahare anjonai. Hisoaka, hisoaka kaiserehare.
Tityoahokotyahitaha okahakalati, 4-harenae, 24-
hare inityohalitinai hoko haliya.

12 — Kalanero Mokose atyo kaxaisaka hoka
ehekore atyo kalorexe, kinaterexe, kaxiyeharexe
kahare, kaxaiminisakere, kaihalaharetyakere,
kaxawaiyolinisakere = tyaona — nexaha,
kinatyaxa xeraha.

13 Hatyaoseta nasemehena atyo, tyotya

enokoa tyaoniterenai, waikohekoa tyaoniterenai,
waikohe katyahe tyaoniterenai, exahe onexa
tyaoniterenai xoaha tehitiya xerahitaha: —
Maika okahakalatikoa tyokitere, exahe Kalanero
Mokose  kaxaixakerityaka, kaxaiminisaka,
kaxaeroretyaka, kaxaiyatelikisaka mene
matyotenehare — nexaha.

14 Hatyaoseta hatyo 4-harenae ekoaxatyahi-
taha: — Nikare! Nikare tehitiya waokita — nex-
aha. Hatyaoseta 24-hare inityohalitinai exoaha
hakaoliseha kakoa hoka awaiyetyahene.

6

Hiyalatyakalatinae

1 Hatyaoseta nowaiyehena atyo, Kalanero
Mokose hiyalatyakalati hatya halalaka hoka
4-harenae konitare hatya iraehena kinatyaxa,
motya talolore: — Hisohena — nexa. 2 Hatyaoseta
nowaiyehena atyo, kawalo iyomere nowaiya.
Kawalo henore atyo kahitonexe. Hatyaoseta
isaha enomana waiyexe seritihoko kalorexe
tyaona maheta. Hatyaoseta xane jiyahao akatya
maheta xane hoka jiyahao akatya.

3 Hatyaoseta Kalanero Mokose halalahitiya
ihiyetare hiyalatyakalati hoka hatisa hatyo 4-
harenae konitare iraehitiya: — Hisohena — nexa.
4 Hatyaoseta nowaiyehena atyo, nowaiya kawalo
xotere. Hatyo kawalo henore kaxaiyatelikisaka

axaisakakoanikisa halitinae hoka aisakakoaha
maheta. Kalorexe kesekase kaxekaka enomana.
> Hatyaoseta Kalanero Mokose halalahitiya

ehanamene hiyalatyakalati. Hoka nasema hatya
4-harenae konitarenae niraene: — Hisohena —

nexa. Hatyaoseta nowaiyehena atyo, kawalo
hotero nowaiya. Hatyo kawalo heno tyokitere
atyo bexatyakalati kahekoare. ¢ Nasemehitiya,
motya atyo hatyairaehena 4-harenae konitare: —
Hatya haliti ite hahena haferakene hoka xisehena
enomana halitrone trigohe xamani, hanama
litrone cevadehe xamani ehatene katyahe. Awa
atyo kolotenitiya xakaketatya, exahe vinhoxa

hoka — nexa. o
7 Hatyaoseta Kalanero Mokose halalahitiya

exalakakoane hiyalatyakalati. Nasemehena
atyo, hatya tehitiya iraihitiya hatyo 4-harenae
konitare: — Hisohena — nexa. 8 Nowaiyehena

atyo, kawalo jikere nowaiya. Hatyo kawalo jikere
henore nexare atyo Kamati. Hades aokahitere
xane erota exema. (Kamatinae tyaonitere aose
nali atyo Hades). Iyateliti kaxekaka enomanaha
aisaha maheta kahare haliti xaisakakoati, nakiti,
kahehaliti, nisarenae xaihako maniyata.

Jesus Tyakekohenerenae Kakoa Atyoite Kaha-

lakoaharetyoaka
(Jodo 15.18-21; 1 Corintios 4.9-13; Filipenses 1.28-
30; 2 Timoteo 3.10-13)

9 Hatyaoseta Kalanero Mokose halalahitiya
hiyalatyakalati, hatyo  kakoita  5-hena.
Nowaiyehena atyo, incenso keratyakaose
katyahe atyo halitinai niyawaharenai
tyaonita. Waikohekoa tyaonitatereha xowakiya
Enore niraene xema tyaonahitaha, exahe
xakaihakatya Enore niraine halitinai hiye hoka
hatyo hiyeta kaxaisakaha. 10 Kawisahitaha
kinatyaxa: — Xekohaseti maxaexahetyakahare
niyaterexe, waiyexe, aliterexe: Xoana

xowakaite hakatolikoarehena wiso? Exahe
iniyalahare hamohena wiyaisasenae waikohekoa

tyaoniterenae? nexa kawiyatyaha.

11 Nexa kawiyatyaha hoka inihatyakaha im-
iti iyomere kaxekaka enomanaha hoka ininae

kawiniha aoka. Hoka ihinaeharenai kaxaisaka-
henahere akereta kaxaisaka hotohare hoka hatyo

najikinita katolikoaretyahene aokowi.

12 Hatyaoseta nowaiyehena atyo, Kalanero
Mokose halalahitiya hiyalatyakalati, hatyo
kakoita 6-hena. Hoka waikohe kalore tatakoa,
kamai atyo kiyere tyaona, motya imiti hotero.
Kaimare hoka xotya tyaona, motya timalati.
13 Xoresenai enokoata exoa waikohekoa, motya
halohalo kate kinatyawiniti xalawatya hoka
iri eholase ixoita ene. 14 Enokoa maiyareheta
baberane kajihiririkisakihititere akereta.
Tyairinai, tyotya iyoliroti xoaha kakikisakaheta

enawenaneha aoseta. 15 Kaheneharehena
hoka hatyo hiyeta tyotya halitinai mairaha.

Xekohasetinai, kalorexenai, kaoloxerenai, sorare
xekohasenai, kinaterexenai, wakaharenai,
mawakahareneharenai xoaha tekoaha tyairi
koni hoka xane teroaha tyairinae nakoako, exahe
sehali katyahe kakoakore tyairi ako.

16 Mairaha hoka kawiyatyaha tyairi, sehalinai

xoaha ana: — Xexoahena wiheno hoka xateroak-
isa wiso tyokitere okahakalatikoa nonitata, ex-

ahe Kalanero Mokose eharetere wihiye nonitata.
17 Hiyaiya, kalikini atyo exéharene ferakene xane
hikoa hoka xalaiyatya aiyasetyoahena? nexaha
kawiyatyaha hamairaneha.

7

144.000-hare Israel Yerenai o
1 Hatyo najikinita nowaiya xalakakoa anjonai.

Hatya tityoita kamai nihikoane maniya, hatya
tityoita kamai xisoane maniya. Hatya tityoita ti-
halo kaokene maniya, hatya tityoita one kaokene
maniya xoaha. Watyalyahita xalakakoa hoholati
waikohekoarenae, maisa xoare hohola hoholait-
ene maheta, maisa one kaloxere hekoti, exahe
atyanae hekoti hoholaita maheta.

2 Hatyaoseta nowaiya hatya anjo. Ainakoita
kamai nihikoane maniyata hoka tyoita. Enore
tyaota minitere kaferoxatyakala kahekoare hoka
kinatyaxa kawiyatya 4-hare anjonai ana, haty-
onai atyo koxaka kaxaiyatelikisaka, waikohekoa,
onexa xoaha iniyalahare mokaha maheta. 3 Hoka
anjo nexa: — Awaira atyo xaiyalaharetya waiko-
hekoa, onexa, atyakatenai hekoti. Ite wakafer-
oxatya hotohare Enore koamaniya tyaoniterenai
ityaolikoa hoka — nexa kinatyaxa kawiyatya.

4 Hatyaoseta Enore wakaneharenai kaferox-
atyaha ityaolinaeha hiye. TIhatyahitene hoka
nasemene: 144.000-hare kaferoxatyaha, Israel
hotyaliharenae taita. 5 Judd hotyalihare atyo
12.000-hare, Rubem hotyalihare hoka 12.000-hare.
Gade hotyalihare hoka 12.000-hare. 6 Aser hotyal-
ihare hoka 12.000-hare. Naftali hotyalihare hoka
12.000-hare. Manassés hotyalihare hoka 12.000-
hare. 7Simedo hotyalihare hoka 12.000-hare. Levi
hotyalihare hoka 12.000-hare. Issacar hotyali-
hare hoka 12.000-hare. & Zebulom hotyalihare
hoka 12.000-hare. José hotyalihare hoka 12.000-
hare. Benjamim hotyalihare hoka 12.000-hare,

eko xoaha. Ehohisakoaneha hoka 144.000-hare
kaferoxatyakaha.

Haliti Hisoakere . '
9Hatyo najikinita nowaiyehena atyo, hisoakere

haliti nowaiya. Hisoaka hoka maisaiya xala
hare aliyakere ihatitene. Hatyo halitinai waiko-
hekoa nihatyakatare, exahe tyotya haliti hotyali-
nai konitarenai, kiyere, iyomere, haxako xakini
iraetere konitarenai. Tityoahitaha Enore noka-
hakala hoko haliya, Kalanero Mokose hoko haliya
hoka. Imiti iyomere akoreha taita, xoloto hana
akerehare kahekoareha. 10 — Wenorexa, oka-
hakalati koa tyokitereta, Kalanero Mokose hoka
iyeheta wiso iniyalahare nonitata — nexa Kki-
natyaxa kawiyatyaha.

11 Tyotya anjonai okahakalati hoko haliya
tityoahitaha, exahe hatyo 4-harenai, 24-hare
inityohalitinai xoaha hoka. Hatyaoseta anjonai
hakaolise kakoa exoaha hoka meholokoaha,
hatiho waikoa mokaha, awaiyityaha maheta
Enore. 12Nexahitaha: — Ehekore! Xaixakerityati,
iyateliti, waiyoliniti, ihalahaliti, xaiminisati
xoaha atyo Wenorexa anere matyotenehare.

Ehekore! nexaha toli. o
13 Hatyaoseta hatya inityohaliti 24-harenae

konitare axa natyo: — Xalanae imiti iyomere
akore tyaonita? Alyakota tyoaha? nexa nohiye.
14 Hoka nomi ihiye: — Maisa nawaiyorexe.

Waiyekehalakita atyo homana, kalorexe — nomi
nekoaxatya. Hoka nexa nohiye:

— Exenai atyo waikohekoa tyaonahitere
xowaka kalore iniyalahare kaxomokaka
hoka tihehenahitaha haimanaeha Kalanero

Mokose timalaxa kakoa hoka iyoma tyaonaha.
15 Hatyo hiyeta Enore nokahakalakoa haliya
tyaonahitaha, exahe Enore hanako hoka
hakahitaha enomana ferakoa, makiya xoaha.
Hatyo okahakalati koa tyokitere ite tyaona
enekonyaha hoka kaxaikoahene. 16 Exe
hekota  atyoite maisa nakehenahititaha,
oinehenahititaha. Maisaiya kamae, hatya watere
hekoti kerahenahititene. 17 Hiyaiya, Kalanero
Mokose okahalakati nenekesene tyaonitere
atyoite kaxaikohenahene. Kolatyahene ite
one waiyexe maniya hoka erakisahenahenite
one mananehalitiya kakoa. Enore ite tyotya
enosexataliha tiriheta — nexa nohiye.

8

Miyanitiyehena Hiyalatyakalati Halalakaka

1 Hatyaoseta Kalanero Mokose halalahitiya
hiyalatyakalati, hatyo kakoita 7-hena. Halalaka
hoka hatyaoseta enokoa nali mema tyaonaha,

xakore hoka maisa waha xini. o
2 Hatyaoseta nowaiya 7-hare anjonai, Enore

haliya tityoita. Hatyaoseta 7-xaemahalikisakalati

koneta kaxekaka enomanaha. =
3 Hatyaoseta hatya anjo tinihaliti ouro

nomakere incenso nitini kakoare tyoa tityoa
incenso keratyaka aose haliya. Kahare incenso
kaxekaka enomana hoka ahohisakoatya maheta
tyotya Enore Lkaxaikone hotyali niraexala
kakoare. Hoka ouro nomakere Kkeratyakalati
aose keratene maheta okahakalati haliya.
4 Enore haliya anjo tyaonitere kahekoata
incenso keratyaka niye ainakoita manene

Enore kaxaikone hotyali niraexala kakoare.
> Hatyaoseta anjo iya tinihaliti incenso nitini
hoka irikati iya incenso kakeratyakitere aoseta

hoka irikati moka_ enako hoka waikohekoa
xawatene. Hoka talolore, xakoti, kahihiye, exahe

waikohekoa harenae hoka tatakoa.

Koneta Xaemahalikisaka

6 Hatyaoseta 7-hare anjonai memere tyaonaha
koneta aemahalikisaha maheta. 7 Hatyaoseta
hetatiye anjo aemahalikisa koneta hoka
irikati one sehalise kakoare, timalati kakoare,
kaolatyoanexe exoa waikohekoa hoka keratya
waikohe holinikoa. Atyakatenai, ime harenae
hoka holini kera.

8 Hatyaoseta hatya anjo aemahalikisa koneta,
hatyo kakoita hinamehena. Aemahalikisa hoka
motya tyairi Kkiriterehare kaxawatyaka one
kaloxere xaiya hoka holinixa one timalaxa
tyaona. 9 Hoka holini waini onexa tyaoniterenae,
exahe Lkanowa Kkalorexenai hoka holini
kamawenekoaretyakaha.

10 Hatyaoseta hatya anjo aemahalikihitiya
koneta, hatyo kakoita hanamehena.

Aemahalikisa koneta hoka kalorexe xorese
exoa enokoata, motya xaokanatyakalati kalorexe

takoare. Exoa holini onexaiyanai, onesenai xoaha
heno. 11 Hatyo xorese nexare atyo Tihero. Tihe
hoka onexaiyanae, onesenae xoaha exoa hoka
tihexa mokahene. Hiyeta hoka kahare haliti
waini terehenaherene hiyeta.

12 Hatyaoseta hatya anjo aemahalikihitiya
koneta, hatyo kakoita 4-hena. Aemahalikisa
koneta hoka kamai, kaimare, xoresenae kakawe

xomokaka hoka ferakoa hoka kamai maisa waiye
aokanahenahitita. Makiya hoka nikare kaimare,
xoresenai hoka maisa waiye aokanahenahititaha.

13Hatyaoseta nawahakotya hoka nasema hatya
aliwa eno ainakoita hoka kinatyaxa kawiyatya:
— Maika waikohekoa tyaoniterenai kirakoane
tyaonaha hanamaki hoka “Akai, akai, akai”, ne-
henaha, semehenaha koneta nemahare, hanama
anjonae aemahalikihena hoka — nexa.

9

E5-ne Koneta Xaimahalikisaka
1 Hatyaoseta hatya anjo aemahalikihitiya

koneta, hatyo kakoita 5-hena. Aemahalikisa
koneta hoka nowaiya hatya xorese xexoane

enokoata. = Exoa waikohekoa hoka kaxekaka
enomana toloko kalorexe jihola majiholatyakala.

2 Majiholatya toloko kalorexe hoka jimere hikoa.
Motya jihatyakalati kalorexe akota hikoane hoka
talatya kamae. Kamae, enokoa xoaha makaliro
tyaona jimere toloko akota hikoahenere hiyeta.
3 Hatyaoseta hatyo jimere konita iri toli hikoa
hoka waikohekoa exoa. Hoka iyateliti kaxekaka

enomanaha hoka xakolokoa akereta xakarexeha.
4 Iraeha ihiyeha hoka atya, ime, xoalini hare

waikoa hikoitereharenai maisa aiyalaharetyahi-
taha maheta. Hoka Enore kaferoxatyakala kakoa
makaferoxatyakaharenae ityaolinaeha hiye taita
xakaka aokaha. S5 Hoka maisa atyo halitinai
xaisaka aokahitaha iri toli hiye, xakore hoka ex-
ewaolitikisakaha taita atyo aokaha 5-li kaimare
niyahare. Ixatene kahe atyo motya xakolokoa
xatene kahe. 6 Hatyo iri xahenaherene 5-li

kaimare nasite kasani halitinai waini xakorete
aokowiha hoka maisa ite wainahitaha. Waini
kaiserehare xakore ite aokowihitaha hoka mai-
saiya wainahitaha.

7 Hatyo irinai atyo motya kawalo memere
tyaoniterehare xaisakakoati ana akerehare.
Eserinae hiye seritihoko motya ouro nomakere.
Itihonaiha hoka motya haliti tiho. 8 Esekaseha
hoka motya ohiro sekase, enaikoliha hoka
motya ledo naikoli. 9 Motya kamatihera taose
tyaonita itikolali hiye itikolali talatyakala maheta.
Kataneroha hoka etanenaeha kaimahareta,
motya kahare Lkawalonai karosa kakoa
temiterehare xaisakakoati ana akereta atyo
kaemahareta. 10 Kaihoreha, hoka inihoha hiye

enokolaha xakolokoa akereta. Hoka haihoha
kakoa xakahitaha halitinae 5-li kaimare niyahare.

11 Kaxekohasexeha hoka wakatyahitene. Toloko
hatekoakore kaxaikotyasehare anjo atyo
exekohaseha. @ Hebraico xako atyo Abadom
enexare hoka grego xako atyo Apolido enexare.
Xoalini hare mawenekoaretyasehare hoka nikare
enexare. 12 Nikare tyaonaha hoka hetatiye
kaheneharexe koxaka jiya. Xakore hoka hekotata
hinama kaheneharexe enahetaha maniya.

E6-ni Koneta Xaimahalikisaka

13 Hatyaoseta hatya anjo aimahalikihitiya
koneta, hatyo kakoita 6-hena. Hatyaoseta nasema
xakoti tyoitere xalakakoa tononako maniyata,
ouro nomakere Kkeratyakalati aose Enore
nahalakoa tyaonitereta. 14 Hoka nexa anjo koneta
aimahalikihenere hiye: — Hamaxolahetehena

4-hare anjonae olatyoare one kaloxere Eufrates
haliya tyaoniterenae — nexa.

15 Nexa hoka maxolahenahitahene. Hatyo
ferakene, hatyo kaimarene, hatyo terehokoane
niyahare  memere tyaonahitaha  kahare

halitinai aisaha maheta. =~ 16 Exowaka
kawalonai, kawalohenorenai hisoaka tyaonaha,

200.000.000 harenai. Nasema ixihatyakaha
tahi. 17 Nokaxawaiyanikisaki hoka nowaiya
kawalonai, eheno tyokiterenae hare. Itikolaliha
talatyakala irikati akerehare xotere, sehalise
safira akerehare tihorere, enxofre akerehare
jikere xoaha. Kawalonae seri hoka motya ledo
seri. Ekanasakota hikoita irikati, jimere, enxofre
xoaha. 18 Nikare hikoa irikati, jimere, enxofre

Xoaha ekanasakotaha hoka haliti aisaha kahare.
9 Kawalonai niyatere atyo ekanasakonaeha,

1n1honaeha xoaha hiye tyaonita. Inihoha
motya owi haseri kakoare hoka tyalokehekoaita
halitinai.

20 Trikati, jimere, enxofre xoaha hiye kahare
haliti waini, xakore hoka makamanehenerenai
maisa halakisare iniyalahare hdomaneha. Heko
tyaonahitaha tihanare koamaniya. Maisa

halakisareha hawenane enore metalaharenae
koamaniya. Hatyoharenae xakore atyo ouro,

prata, kamatihera bronze, sehali harenae
nomakere, atya taose nomakere. Maisa
waiyakatyareha, maisa semakatyareha,
maisa tonareha xakore hoka tyaonahitaha
ekoamaniya. 21 Hatyo makamanehenerenai
maisa halakisareha haxaisaneha halitinai,
maisa halakisareha hahaholitahareneha, maisa

halakisareha ohironai hawatyaliniha, maisa
halakisareha hakaiwareneha.

10

Anjo, Baberanese Xoaha

1 Hatyaoseta nowaiya hatya anjo kinaterexe
exoahena enokoata. Inima atyo kaiminiti, kax-
ore tyaonita eseri hiye. Itiho weroka kamai
werokitere akereta. Ekasahenai hoka motya

irikati takoiterehare. 2 Ekahekoa baberanese
omerekoare tyaonita. Exoa enokoata hoka hakiji

fihi maniya moka onexa hoka hawatone maniya
waikohekoa moka 3 hoka kawiyatya kinatyaxa.
Exako motya ledo tyorera. Kawihenere najikinita

7-talolore ekoaxatene kalorexe emahaliti kakoa.
4 Iraihenahere xowaka naxairatya naokowihena

hoka nasema iraiti enokoata: — Awa atyo xoalini
hare haxairatya, awa atyo hiyakaihena hatya hiye
exe talolore iraehenere — nexa nohiye.

5 Hatyaoseta anjo nowaiyehenere onexa,
waikohekoa tityoahenere hakahe fihi maniya eno

xeta keteka. ¢ Hoka Enore heko makamanehare
tyaonitere, tyomehenere enokoa, waikohe, one,

tyotya tyaoniterehare enakoa nexare kaexaretya
hoka nexa: — Maisa wahehetere. 7 Miyanitiye
anjo koneta aemahalikihenere xowaka ite
Enore haxahekola metaharetere tyomehena,
toahiya xakaitere hawakaneharenae iraiti
xakaisaseharenae hiye akereta — nexa nohiye.

8 Hatyaoseta enokoata iraehenere nokakoi irai-
hitiya nokakoi: — Hiyane hiyehena anjo onexa,
waikohekoa xoaha tityoitere kahekoata baber-
anese omerekoare — nexa nohiye. ? Noxani hoka

naxa baberanese anjo hoka nexa nohiye: — Aha,
hotohenene hoka hikanakairehenene. Hajako ite
tihe hoka hikanasako ite wiya, motya maha.

10 Hatyaoseta niyene anjo kahekoata hoka
nokanakairini. Nokanasako wiya, motya maha.
Hoka nokanakairihenerene najikinita najako
tihe. 11 Hatyaoseta nexaha nohiye: — Enore
niraene ite hiyakaihitiya haliti hotyalinae tahi,
iyomere, kiyere harenae tahi, haxako, haxako
xakini iraetere tahi, exahe kalorexenae tahi —
nexa anjo irae nokakoi.

11

Hinama Iraityatiyenae

1 Hatyo najikinita kaxekaka nomani
xaimenekotyakalati atyakase akerehare
hoka nexaha nohiye: — Nikahena hiyane
haimenekohena Iraexatyakalati Hana,
keratyakalati aose xoaha. Haiyaharenai tyaonita
Iraexatyakalati Hanako, awaiyityahitaha Enore.
Hihatehena hatyo halitinai. 2 Xakore hoka awa
atyo haimenekohena wetekonae, Iraexatyakalati
Hana teneno maniya henekoa tyaoniterenae.
Enore maniya mawenaneharenai hotyalinai
anere atyo kahalakisaka hoka 42-ri kaimare
ite tohenaha wenakalati waiyexe nali — nexa
nohiye. 3 — Naxikatyaite hinama haliti niraini

kakoare. Imiti tataolate nimerehaite hoka
xakaihenaha ite Enore niraine haliti hotyalinai

ana 1.260-ki ferakene — nexa nohiye.

4Exakere kaxawaiyekehalakatya hatyo hinama
haliti: Hinama kate oliveira kate, hinama kase
xaokanatyakalati xoaha. Tityoare tyaonita

waikohekoa nihatyaka Xekohasehare nahalakoa.
5 Xala xamaniya kawe mokahene aokowi hoka
ekanasakotahaiya hikoa irikati hoka mehotyaiya
hahalakoaharenai. Nikareya xala xamani
iniyalahare mokahene hoka Kkaxaisakaiya.
6 Hatyo hinama haliti atyo iyateliti kakoare
enokoa jihotyaha hoka maonene maheta Enore
niraene xakaihahitere nase. Iyateliti kakoareha
one timalati aikawatyaha maheta, exahe
ahokakatyaha maheta waikohekoa tyaoniterenae
hawarehare kahehaliti kakoa haxaokalaha
Ximita.

7 Miyatyaha ite haxakainiha iraiti hoka

kirakahare  toloko = hatekoakoretare ite
kahalakoaharehena ekakoaha hoka aisahene.
8 Aisahenite hoka ehdreha ite hekota etolisoare
tyaona kalorexe wenakalati ndhota. Hatyo

nali Exekohaseha kaberekotyaka atyalihose
xaimaholatyaka hiye hoka kaxaisaka.
Wenakalati nexare atyo Sodoma, Egito
xoaha. (Hatyo exalitinae aimenekoita
iniyalahare aose.) 9 Waikohekoa nihatyaka
tyaoniterenaite waiyaha ekamaneha. Kiyere,
iyomere harenae, haxako =xakini iraetere
harenae waiyaha ekamaneha hanamaki

ferakene mokotexe.  Maisaite halakisahitene
kaxafityakaha maheta. 10 Hoka waikohekoa

tyaoniterenae ite ihalahareha exe hinamahare
haliti kamane hiyeta. Kanakaira akatyahaite,
terakatyahaite, axikatyakakoahenaha ite xoalini

hare maxaimanehareta. =~ Koxaka howitihare
kaiserehare mokaha halitinai nawenane hoka
hatyo hiyeta ihalahareha ekamaneha kakoa.

11 Xakore hoka hatyo hanamaki ferakene

mokotexe najikinita ite Enore nalita xaomomati
xekasekisakalati tyoa isoa ihiyeha hoka
tityoahenahitaha. Tityoahenahitaha ite hoka
tyotya waiyehenerenenae ite mairaha kalore.
12 Hatyaoseta semehenaha atyo, kinatyaxa iraiti

semaha enokoata: — Xisohena ali — nexa
hatyo hinamahare hiye. Enahalakoaharenae

wahakotitere nase hatyo hinama iraiti

xakaisaseharenae enokoa xeta xaneha kaiminiti
xema.
13 Hatyo xowaka kalore waikohe tatakoa hoka

kahare hati exoa hatyo wenakalatikoa nali, ex-

ahe 7.000-hare haliti waini. Makamanehener-
enal mairaha kalore hoka aexakerityaha Enore

enokoa nali tyaonitere niyatere.

14 Koxaka ihinamene kaheneharexe jiya. Hoka
xasemehena, ehanamene haxeroreta kaotyake-
hena.

E7-ni Koneta Xaimahalikisaka o
15 Hatyaoseta hatya anjo aemahalikihitiya

koneta, hatyo kakoita 7-hena. Aimahalikisa
koneta hoka enokoata kinatyaxa iraitinai nehena:
— Kalikini atyo iyateliti Wiyekohase ana tyaona,
exahe Enore Kalorexe Aohenere ana tyaona
waikohekoa nali, hoka Kalorexe ite tyaona
menehena matyotenehare — nexaha.
16 Hatyaoseta 24-hare inityo

halitinai  tyokahitere = Enore nokahakala
nahalakoa exoaha hakaolise kakoa hoka
meholokoaha waikoa hatihoha kakoa hoka
awaiyetyaha Enore hoka nexaha: 17— Xekohaseti
Enore maxaixahityakahare niyaterexe, toahiya
hisaonita, exahe kalini hoka heko hisaonita.
Hiso atyo hikinatere hoka hiyatere ximita kalini

Xekohaseti hisaonita ali waikohekoa hoka hatyo
hiyeta hawaiyeta womana. 18 ‘Waikohekoa
nihatyaka tyaoniterenai eharahitaha hihiye,
hoka kalini atyo iniyalahare exomokakaha aose
hikoa. Kalini kamatinai kaseneheta ferakene
hikoahena hoka hasemehena endmaneha hoka
enOmaneha akereta hamohenahene. Hoka
hiwakaneharenai iraiti xakaisaseharenai, exahe
tyotya hikoamaniya tyaoniterenai hoka waiye ite
hamohenahene. Aiminijitere Hiso, kalorexenae,
wakaharenae hare hoka waiyexe hiyomotene
ferakene hikoa. Hoka wenati aiyalaharetiterenai
mehotyakaose ferakene hikoa — nexa hatyo
24-hare inityohalitinai.

19 Hatyaoseta Iraexatyakalati Hana, Enore
anere enokoa tyaonitere majiholatyoa hoka
hatyoako kawaiyaka kajalise Enore xairala
xaotyakiraho kakoare. Kahihiye, iraiti, talolore,
harenae tyaona.  Waikohekoa maniya hoka
xairirikoati, exahe one isemaxa kakoare tyaona.

12

Ohiro, Owi Kalorexe Kakijiye Xoaha
1Hatyaoseta enokoa nali kaotyaka kalore meta-
harexe, amairakisare. Hatyo atyo hatya ohiro.
Inima atyo kamai, ikijinai katyahe kaimare. Ser-
itihoko tyaonita eseri hiye 12-se xorese kakoare.
2 Tifalo hoka xoima kaweta ihiye hoka kinatyaxa
waolitita, okoi xoima tyaohena hoka.

3 Hatyaoseta enokoa xoalini hare metaharexe
kaotyakehitiya. Nowaiya owi xotere kalorexe,
kakijiye. 7-seriye, ekaiyehe nihatyaka seritihoko
tyaonita, exahe hoka 10-xotawa eserinai hiye.

4 Haiho kakoa hisakoatya holini xoresenae hoka
waikoa xawatyahene. Hatyaoseta ohiro tifalo
haliya xane amematyoa, kasani xoima tyaohena
hoka nisene aokowita.

5 Hatyaoseta ohiro awenakisa haisani enam-
okose. Hatyo xoima atyoite inityohalitihena hoka
tyotya haliti hotyaliharenae xekohase tyaona ka-
matihera kase kakoa. Xakore hoka xoima tyaona
taita hoka kakolatyaka enokoa nali Enore haliya,
enokahakala haliya. 6 Hatyaoseta ohiro tekoa

maharexakaharekoa. Enore koxaka memere ena-
heta maniya moka. Nalite kakaxaikotyaka, exahe

katyaisaka hare 1.260 ferakene.

7 Hatyaoseta xaisakakoati tyaona enokoa.
Miguel hanjoxanai kakoa, xalijinihare kakoaha
owi kalorexe hanjoxanae kakoa xalijiniharetere
xahita. 8 Xakore hoka owi kajiyahaotyaka hoka
maisaiya aliyakere hawakanehare anjonae
kakoa enokoa tyaohenahititaha. 9 Hatyaoseta
owi kalorexe kaxawatyakeheta enokoata
waikoahekoa xeta enanjoxanai kakoa. Hatyo atyo
toahiyere owikinohare. Tihanare, Ahalakoahaliti
xoaha nexarexe. Tyotya haliti maoseraitere.

10 Hatyaoseta nasema iraiti kinatyaxa enokoa
nali. Nita: — Kalini atyo Enore hotikisa
haiyatere hoka hakaxaikonehare hotyalinai
waiyexe maniya exomokala ferakene atyo hikoa.
Exahe Enore Kalorexe Aohenere tehitiya ite
kalorexe tyaohena. Hiyaiya, wihinaeharenai
niraeharetyase = kaxawatyaka  waikohekoa.
Hatyo atyo iraeharetita ene wihinaeharenai
Enore hiye fera. Ferakoa, makiya hoka maisa
halakisare hairaeharera. Hoka kalini atyo

kaxawatyakeheta. 11 Hoka wihinaeharenai
jiyahaotene Kalanero Mokose timalaxa hiyeta,
exahe Iraiti Waiyexe xakaihenahere hiyeta.
Memere ene tyaonahitaha haxaisakaha naheta,
wainiha maheta. 12 Hiyeta xihalaharehena
enokoa, exahe <Xxiso xisaoniterenae enakoa.
Xakore hoka waikoa, onexa tyaoniterenai ite
hoka kirakoane tyaonehena. Hiyaiya, Tihanare

exoaheta xomana xisaonitere nali hoka ehareta
kalore. Waiyoreta atyo maisa wahehetare

hawenane kakoa hoka — nexa. .
13 Owi kalorexe kakijiye exoaheta waikohekoa

hoka hatyo najikinita kehexaharetyoaheta hoka
xalijiniharehena hatyo ohiro xoima enamokose
awenakihenere hiye. 14 Xakore hoka ohiro ana

kaxekaka aliwa tane ainakoa maheta hawenakala
maharexakahare xeta. Nalite kakaxaikotyaka

hanama terehokoane mokotexe maisa owi xoana
mokitene maheta. 15 Ohiro tekoahena hoka
owi hakanasakota kaloxa one aihikoatya one

kaloxere akere ohiro xema, one kolatya maheta
ohiro. 16 Xakore hoka waikohe kahinaetya ohiro.
Toloko kaloakore kaotyaka hoka owi kalorexe

hakanasakota one aihikoakehenere wiroloka
hoka aisoakisa. 17 Hatyaoseta owi Kkakijiye

masakare ehare ohiro hiye. Maisa xoare tyomita
ohiro kakoa hoka xalijjiniharehena ityaninai,
ijjikolaharenai xahita. @ Hatyonai atyo Enore
niraene xema tyaoniterenae, exahe iraiti Jesus
hotikihenere xema tyaoniterenae. 18 Hatyaoseta
owi kakijiye xane amematyoa kaiholokoa one
kaloxere kilihi.
13

Hinama Kirakahare Kaheneharexe

1 Hatyaoseta nowaiya hatya kirakahare ka-
henehare. Onexata atyo hikoita. 7-kaiyehe, ex-
ahe hoka 10 xotawa hoka exotawa nihatyaka ser-
iti hoko tyaonita. Ekaiyehenai hiye xairatyoare
iraehekoatyati iniyalahare. 2 Hatyo kirakahare
nowaiyehenere atyo motya jini kaxairere. Iki-
jinai atyo motya urso Kkiji, ekanase atyo motya
ledo kanase. Hoka owi kakijiye isa enomana
haiyatere, exahe okahakalati masakare kalorexe
tyaona maheta.

3 Nowaiyehena atyo, hatya ekaiyehe hiye
kaxoseharexe kalore hoka maisaiya aliyakere
makamaneta, xakore hoka tyameheta.
Tyameheta hoka hatyo hiyeta waikohekoa
tyaoniterenai hakaharetyoaha hoka tyaonaha
kirakahare xema. 4 Tyotyaha awaiyetyaha
owi kakijiye, ihalahareha ekakoa kirakahare
ana xekohaseti haiyatere isehenere hiyeta.
Awaiyetyahitaha tehitiya kirakahare hoka
nexaha: — Xalalya hatyo akerehare? Xalaiya
aisakakoa ekakoa? nexaha.

5 Hatyaoseta kirakahare kahalakisaka irae
maheta xoalini hare kaheneharexe, iniyalahare
hare. Hatyaoseta iyateliti kaxekaka enomana
kalorexe tyaona maheta 42-ri kaimare niyahare.

6 Hatyaoseta Enore xaokaka iniyalahare
iraehena. Enexare, Enore tyaonitere nali, tyotya
enokoa tyaoniterenae xaokaka iniyalahare
iraehena. 7 Hatyaoseta iyateliti kaxekaka
enomana hoka Enore koamaniya tyaoniterenai
xahita xalijjinihare, exahe jiyahaotyahene
maheta. Exahe tyotya haliti hotyalinai haxako

xakini iraiterenai, kiyere, iyomere harenae
xekohase tyaona maheta. 8 Tyotya halitinaite
awaiyetyaha kirakahare. Hatyonae atyo toahiya
Kalanero Mokose kaxaisakehenere nabhitita,
exahe waikohe maomakaharene xowakiya
enexarenaecha maisa xairatyoare tyaonita
Kalanero Mokose baberanexakoa.

9 Hiyeta hoka xasema xaokowita hoka waiye
xasemaxematya: 10 Xala xamanite berexo xane

maheta terota hoka berexo ite xane. Xala xa-
manite kesekase kakoa kaxaisaka maheta hoka
kesekase kakoa terotaite kaxaisaka. Hiyeta hoka

xityakekohenaira Enore. Maikaite heko xiki-
natere ekoamaniya xisaona, exahe berexotyaha
Xiso, aisaha xiso xoaha hoka.

11 Hatyaoseta nowaiyehena atyo, nowaiya
hatisa kirakahare, waikoata kaotyaka. Hinama
exotawa, motya kalanero mokose xotawa.
Iraehena hoka exako atyo motya owi kakijiye
xako, kahenehare. 12 Hatyo kirakahare waikoata
kaotyakehenere atyo hetatiye kaotyakehenere
niyatere kakoare, ehaotita tyaonita hoka.
Aiyateretyoa waikohekoa tyaoniterenai xahita,
kasani halitinai awaiyetyaha kirakahare onexata
hikoahenere aokita. Hatyo kirakahare kaxosexe
hoka tyamexosehetehenere awaiyetyaha aokita.
13 Hatyo kirakahare waikoatare kahare xoalini
hare amairakisare tyoma. Irikati enokoata
exoakisa waikohekoa tyotya halitinai haotita.
14 Kirakahare onexatare haoti tyomehenerenae
hiyeta maoseratya tyotya halitinai. Hatyaoseta
irae tyotya waikohekoa tyaoniterenae hiye
hoka tyomaha kirakahare xaemenikotyaka

exaiminisakahare niyahare aoka. Hatyo atyo
kesekase kakoa xakore kakaxoseharetyaka hoka

maisa wainita.
15 Hatyaoseta kirakahare akerehare tyomaha

exaimenekotyaka. Hoka iyateliti kaxekaka
kirakahare waikoata kaotyakehenere ana hoka
exaimenekotyaka kaomakehenere aohoma hoka
iraexe tyaona, hoka maxawaiyerehenerenenae
aisa maheta. 16 Hatyaoseta kinatere hoka tyotya
halitinai kakaferoxatyaka aoka ewaotyaliha
ifihiniha hiye, ityaolikoa xoaha. Kaoloxerenai,
maoloxaharenai, mawakahareneharenai, waka-
harenai xoaha tyotya halitinai kakaferoxatyaka
aoka. 17 Makaferoxatyakaharenaiya maisa
aliyakere betetita, iyahitaha xoaha. Maisa
Kirakahare nexare kakoare, maisa eferoxa
kakoare kakaferoxatyakita hoka.

18 Exe akiti atyo waiyorexe niyahare.
Xawaiyoriya xihatita hoka kirakahare feroxaiya
waiyekehalakita xomana, xaiyateretyoa hoka.
Eferoxa atyo hatya haliti nexare, eferoxa atyo
666.

14

Kaiyakehetehenerenae Tahi

1 Hatyaoseta nowaiyehena atyo, nowaiya
Kalanero Mokose. Tityoita tyairi Sido heno,
144.000-hare haliti tyaonita ehaliya. Enexare,
Enexe Enore nexare xoaha xairatyoare tyaonita
ityaolinaiha koa hiye. 2 Hatyaoseta nasema
enokoata iraiti, motya Kkalorexe wamolo.
Motya tehitiya one kalorexe talolola. Motya
tehitiya halitinai aimahalikijita ene harpa.

3 Hatyo 144.000-hare haliti Enore nokahakala
haliya tyaonita, exahe hatyo 4-harenai, 24-
hare inityohalitinai xoaha haliya tyaonahitaha.
Xerahitaha waitare xerati xaka. Hatyo 144.000-
hare taita atyo waiyore hatyo xerati kakoa hoka
maisaiya atyo aliyakere hatya waiyoreta ekakoa.
Hatyonai atyo koxaka waiye maniya kaxomokaka
halitinai konita hoka. 4 Iniyalahare heko
maomaneharenae, ohiro mawatyaliniharenai
hoka. Xanahitaha Kalanero Mokose xema, aliyo
xamani xanehena hoka. Hatyonae hotohare
atyo kaiyakeheta halitinai konita Enore ana,

Kalanero Mokose ana. > Maisa xoana xowaka
maoseratyareha. Waiyexe kaiserehareha, maisa

xoare hare iniyalahare tyomareha.

Hanama Anjonai Xakaini

6 Hatyaoseta nowaiya hatya anjo, eno akiya
ainakoita. Iraiti Waiyexe matyotenehare
kakoare, xakai maheta haliti hotyalinae
waikohekoa tyaoniterenae hiye, hahotyalihare,

haxako xakini iraetereharenae, kiyere,
iyomere harenae hiye xakai maheta. 7 Anjo
xane hoka nexa: — Ximairehena Enore,

xaixakerehena enerore. Hiyaiya, Enore halitinae
tyomehenere akereta xomotene ferakene
hikoa. Xihalaharehena ekakoa, xawaiyehena
etake waikohekoa, enokoa, one, onesenae hare
tyomehenere — nexa kinatyaxa irae.

8 Hatyaoseta hatya anjo tyoa exema
hoka nehitiya: — Wenakalati Babil6nia
kamawenekoaretyakeheta. Hatyo nali
tyaoniterenai isa haolone vinhoxa tyotya
haliti hotyalinae ana hoka erakisahitene,

ahekakakisahitene — nexa kinatyaxa irae.
(Enawenaneha iniyalahare xaokaka “oloniti
vinhoxa”, nita)

9 Hatyaoseta hatya anjo jiya hatyo hinamahare
xema hoka nexa: — Xala xamani atyo ite
kirakahare, exaimenekotyaka xoaha awaiyetya,
exahe kakaferoxatyaka ityaolikoa xamani,
ewaotyali hiye xamani hoka 10 Enore nolone
vinho ite tera, makaolatyakahare ehaihenere
haxeharene nitinihare ako. Hoka kehexaiya
Enore xeharene — nexa. (Enore xeharene
xaokaka “Enore nolone vinhoxa”, nita). —
Hoka kaxawatyakaite irikati enxofre kakoare
keritere aose nali anjonai waiyexe haotita,

exahe Kalanero Mokose haotitaite hoka
makawatiharehaite. 11 Irikati ekeralisakalaha
jimene ite matyotenehare ainakoahena. Nali

atyo maisa kawiniti aka ferakoa, makiya xoaha
kirakahare, exaimenekotyaka awaiyehenerenae

ana. Exahe xala xamani enexare kakoare hakiti
kakaferoxatyakehenere ana hoka — nexa anjo

kinatyaxa kawiyatya.

12 Xasemehena, xiso Enore wakaneharenai,
xiso Enore aokitere akereta tyaoniterenae, exahe
xiso tyakekoterenai Jesus: Maika xaiyateretyoa
heko xisaona maheta exema maniya.

13 Hatyaoseta nasema iraiti enokoata hoka
nexa nohiye: — Exe haxairahena — nexa.
— Waiye kaiserehare atyo xalanae xamani ka-
likinita Enore koamaniya tyaoniterenai waini-
hena hatyakekone kakoa — nexa.

— Ha4, alitere aokita — nexa Isekohaliti
Waiyexe. —  Wainihenere najikinita

atyoite kawinihenaha hahateneha nonitata.
Enomanenaite maisa kamaotyanityakita — nexa.

Hananehaliti Xirikotyaka Waikohekoata
14 Hatyaoseta nowaiyehena atyo, nowaiya kai-
miniti iyomere hoka hatya tyokita eheno, motya
haliti. Eseri hiye seritihoko ouro nomakere hoka
ekahekoa kataikore ekawetyakahare tyaonita.

15 Hatyaoseta hatya anjo hikoa Iraexatyakalati
Hanakota hoka kinatyaxa kawisa kaiminiti
heno tyokitere ana: — Hahahenaira kataikore
kakoa hoka hirikohena hananehaliti. Hiyaiya,
ixirikotyaka ferakene hikoa, waikohe memere
tyaonita kaximexakoatyaka maheta — nexa.
16 Nexa hoka kaiminiti heno tyokitere kataikore
kakoa hahena waikohekoa hoka hananehaliti
irikotya.

17 Hatyaoseta nowaiyehitiya atyo hatya
anjo hikoahena Iraexatyakalati énokoa naliye
Hanakota. Hatyo tehitiya kakataikorere
ekawetyakahare. 18 Hatyaoseta hatya anjo
irikati kaxaikotere hikoa keratyakalati aoseta.
Hikoa hoka irae anjo kataikore kahekoare
hiye: — Hiyane hahahena kataikore kakoa
waikohekoa. Hiyaiya, uvalinaitya koxaka xona,
hiyane hirikohenene — nexa ihiye kinatyaxa
kawiyatya.

19 Nexa hoka anjo xane waikohekoa haka
maheta kataikore kakoa. Irikotya uva xawanae
ekate hiyeta hoka xawatyahene kakatyakalati
kalorexe ako. Enore xeharene xaokaka,
“Kakatyakalati kalorexe”, nita. 20 Uvalinai
kaxawatyakaha enako hoka  kakatyaka

wenakalati nonitata haware. Kakatyakalati
akota kaise hoka timalati hikoa enakota
hoka kahekoaxa hoka hatekoxehena, kawalo
kanasakolihi akereta ehatekoxene. Hatyaoseta

jiyaxa xane 300 kilometrone.

15

Anjonai, Exahe Miyanitiye Kahehalitinae

1 Hatyaoseta nowaiya xoalini hare metaharexe
kalore enokoa nali, kahenehare. — Xoare na-
heterala — nomi moka. Nowaiya 7-hare anjonai,
7-kahehaliti kakoarenae, miyanitiyenae. Haty-
oharenae kakoa Enore xeharene tyoteheta.

2 Hatyaoseta nowaiya one, motya balaxoko
taosexa ekaolatyakahare irikati kakoa. Nowaiya
tehitiya kahare halitinai, tityoahitaha hatyo
onexa motya balaxoko taosexa haliya hoka
aemahalikisahitaha harpa Enore isehenere
enomanaha. Hatyonai atyo waikohekoa
tyaonitatere xowakiya kirakahare, exahe
exaimenekotyaka, eferoxa hotikijitere enexare
xoaha jiyahaohenerenai. 3 Xerahitaha Enore
wakanehare Moisés Xxerane, exahe Kalanero
Mokose xerane tehitiya. — Xekohaseti Enore,
Hiso atyo maxaixahityakahare niyaterexe.
Homanenae waiye kaiserehare, kalore atyo.
Hiso atyo tyotya haliti hotyalinae Xekohase.
Waiye kaiserehare atyo hiyahekolanae exahe
hisomitereharenae hoka. 4 Xalaiya maisa mairita
hiso, Xekohaseti? Xalaiya maxakainihena
waiyexe hitahi? Hiyaiya, Hiso taita atyo
iniyalahare maomanehare hisaonita. Tyotya
haliti hotyaliharenae ite tyoa awaiyetyaha

Hiso. Hiyaiya, tyotya hisomehenerenae atyo
waiye taita, hakakoa heko kawaiyakita — nexa
xerahitaha harpa aimahalikijiterenai.

5 Hatyaoseta nowaiyehena atyo, Iraex-
atyakalati Hana nowaiya enokoa nali.
Majiholatyoare = tyaonita  hoka  halyako
iraitiya kakoare kawaiyakita. 6 Hatyaoseta
7-anjonai, 7-kahehaliti kolaiterenai hikoa
Iraexatyakalati Hanakota. Linho nimereha,
iyoma, weroka xoaha. Ouro nomakere
xalatahiyeha. 7 Hatyaoseta hatya 4-harenai
Enore nokahakala haliya tyokiterenai konitare
isa 7-tinihalitirise hatyo 7-hare anjonai ana.
Tinihalitinai ako Enore tyaota minitere xeharene
tyaonita. (Kahehaliti xaokaka “Enore xeharene”,
nita.) 8 Hatyaoseta Enore werokene niyatere
ajimakotya Iraexatyakalati Hana. 7-kahehaliti
7-anjonae kolaitere maxawatyakaharetataiya
waikohekoa xeta maisa xala hare hatyoako ijoita.

16

Tinihalitirisenai Enore Xeharene Kakoare
1 Hatyaoseta nasema iraiti kinatyaxa Iraex-

atyakalati Hanakota: — Xiyane xehaihena tini-

halitirisenai akotare Enore xeharene kakoare
waikohekoa — nexa. 2 Nexa hoka hatya anjo

xane ehaika tinihalitirise akore waikoa xeta hoka
honotihaliti kahenehare kawero kaotyaka kiraka-

hare feroxa kakoa kakaferoxatyakehenerenae
hiye, exahe exaimenekotyaka xema tyaohenere-
nae hiye.

3 Hatyaoseta hatya anjo xane ehaihihitiya tini-
halitirise akotare one kaloxerexaiya. Hoka one

timalaxa tyaona, motya kamati timalaxa tyaona
hoka onexaiya tyaoniterenai tyotya waini.

4 Hatyaoseta hatya anjo xane ehaihihitiya tini-
halitirise akotare, hatyo kakoita hanamehena.
Ehaikene tyotya onese, onexanae hoka timalaxa
tyaonaha.

> Hatyaoseta nasemehena atyo, anjo
onenai kaxaikotyasehare atyo nehena: —

Ehekoreta hahekotita exe halitinai kakoa hoka
exakere hamokahitene, Xekohaseti iniyalahare

maomanehare. Hiso atyo toahiyere, kalikiniye
xoaha. 6 Koxaka hikoamaniya tyaoniterenai,

exahe hiraene xakaisaseharenai hoka aisaha.
Timalati waiyeta enomanaha hoka hatyo hiyeta

hisa timalati enomanaha terahene maheta.
Nikare iniyalahare tyomaha kahare hoka

ehekoreta nikare hamokahitene — nexa anjo
onenai kaxaikotyasehare.

7Hatyaoseta nasema iraiti keratyakalati aoseta,
nita: — Alitere aokita, Xekohaseti Enore maxaix-
ahityakahare niyaterexe. Hahekohenerenae, hi-
somehenerenae xoaha atyo waiyexe, ehekorexe
taita.

8 Hatyaoseta hatya anjo ehaihitiya tinihalitirise
akotare kamae heno. Hatyo kakoita 4-hena.
Hatyaoseta kamae masakare watya tyaona hoka
keralijita halitinai. 9 Kakeralisakaha irikati kakoa
hoka iniyalahare iraeha Enore, kahehaliti xeko-
hasehare xaokaka. Maisa halakisahitaha iniyala-
hare haomaneha, exahe maisa aexakerityareha
Enore.

10 Hatyaoseta hatya anjo ehaihitiya tinihal-

itirise  akoretare Kkirakahare nokahakalaose
heno, hatyo kakoita 5-hena. Exoa enawenakala

nali hoka makaliro tyaona, kawe naliyerenai
hiye hoka tyalokehekoatyaha haniniseha.
11 Honotihaliti tyaonitere ihiyeha, exahe
kawetere ihiyeha xoaha hiyeta, kahare
iniyalahare iraeha Enore enokoa tyaonitere

xaokaka. Xakore hoka maisa halakisareha
iniyalahare hdomaneha.

12 Hatyaoseta hatya anjo ehaihitiya tinihali-
tirise akotare one Eufrates xaiya, hatyo kakoita
6-hena. Exoa exaiya hoka makala, xekohasetinai
kamai nihikoane maniyata tyoiterenae waiye
imahotyoaha maheta. 13 Hatyaoseta nowaiya
hanama isekohaliti ewaxirahare, motya
kali. Hali hikoa owi kakijiye kanasakota,
hali hikoa kirakahare onexata hikoahenere
kanasakota, hali hikoa iraiti xakaisasehare
metalahare kanasakota. 14 Hatyonai atyo
tihanare  kaisereharenai, exahe  xoalini
hare maomakahare, mawaiyakahare hoka
tyomahitaha halitinai tyakekoahene maheta.
Xaneha ite waikohekoa nihatyaka tyaoniterenai
xekohasenaiha ana, ahohisakoatyahene
hoka Enore maxaixahityakahare niyaterexe

haikoahaneheta ferakene hikoahena hoka
xaisakakoati tyomaha maheta.

15 — Xasemehena, kaiwarexe akeretaite no-
maxatyahakihareta notyoheta waikohekoa xeta.
Xiriharira xawenane kakoa, iniyalahare ximao-
manehare xisaona maheta. Waiye kaiserehare
atyo xala xamani kehexaikohare tyaonita hoka
haima waiye mokita hoka maisa maimahiro

tonita maheta haliti hisoakere koni hoka hai-
hareta maheta — nexa Xekohaseti Jesus.

16 Hatyaoseta hatyo hanama tihanare
ahohisakoatya  xekohasetinai =~ Armagedom
aokahitere nali. Hatyaose atyo hebraico
kaixarera.

17 Hatyaoseta hatya anjo ehaihitiya tinihali-
tirise akotare hoholati koni, hatyo kakoita 7-
hena. Ehaikene hoka iraitihena Iraexatyakalati
Hanakota, Enore nokahakala aoseta: — Wahikoa
imiyanaose! nexa kinatyaxa kawiyatya.

18 Nexa hoka kahihiyenae, iraitinae, talolore-
nae, kalore xairirikoati harenae tyaona. Tyotya
haiyanae xahehare kahenehare. 19 Hatyaoseta

kalokoare wenakalati ehekoa hoka hanamakoa
tyaona. Tyotya wenakalatinae, hakiti tyaoniter-

enae kamawenekoaretyakeheta. Hoka Enore
otya wenakalati kalokoare Babil6nia hoka isa eno-
mana haolone vinhoxa haitinihare akotare, tera
enolone maheta. Exeharene nolone.

20 Hatyaoseta onexa tyaonitere iyolirotinai mai-
yareheta, exahe tyairinai hoka maisa kawaiyake-
hitita. 21 Hatyaoseta one isemaxa kakoare haliti-
nai hiye. Iyekolinai atyo kalore, halita iyeko atyo
timena, 40-kilone atyo. Halitinae kahare iniyala-
hare iraeha Enore tahi iyeko kakoare onehenere
ihiyeha hiyeta, kahenehare kaiserehare hoka.

17

Enatyalolo Kahenehalolo

1 Hatyaoseta hatya anjo 7-hare, 7-rise
tinihalitirise kakoare konitare tyoa iraehena
nokakoi: — Hisohena hoka enatyalolo
kahenehalolo mawenekoaretyakeheta nahotikisa
homana, iniyalahare enomanenai nahalakoa.

Hatyo wenakalati atyo tyaonita kahare onexanai
haliya. 2 Haliti hotyalinai xekohasenai watyali
hatyo ohiro kahaliki hoka iniyalahare tyomaha
ekakoa kahare. Exahe waikohekoa tyaoniterenai

teraha enolone vinhoxa hoka hekaha — nexa.
(Enawenane iniyalahare xaokaka “Enolone

vinhoxa”, nita.)

3 Hatyaoseta Enore Nisekohare kahinaetya
natyo hoka anjo xane nokakoi maharexakiti.
Nali wahikoa hoka nowaiya hatya ohiro.
Tyokita kirakahare xotere heno. Kahare
iraehekoatyati xairatyoare tyaonita ihiye. Hatyo
kirakahare atyo 7-kaiyehexe, 10-xotawere.
4 Hatyo ohiro nima atyo xotere, tihorere xoaha,
karore taita. Ouro, sehalise kaxaimanexe,
pérola xoaha kakoa mokahalotyoita. Tokitere
tinihalitirise ouro nomakere ako atyo kaise
tyaonita kahaiharetyakere, exahe ewaxirahare
taita enenatyalone hiyeta. 5 Ityaolikoa enexalo
Xairatyoare tyaonita, metahare, maisa komita
waiyekehalakere. Exakerexe enexalo: “Kalorexe
Babilonia, tyotya enatyalolonai nityo, exahe
iniyalahare nomaseharenai nityo”.

6 Hatyaoseta nowaiyehena atyo, hatyo ohiro
atyo hekita. Enore wakaneharenai timalaxa,
exahe Jesus niraene xema tyaohenerenae hoka

wainihenerenae timalaxa tera hoka hekita.
Nowaiyene hoka, — Kaxiyanira — nomi moka,

nomawaiyehare kalore.

7 Hatyaoseta anjo axa natyo: — Xoana hoka
himawaiyehareta? Nawaiyekehalakatyaite
exe ohiro tahi homana, exahe kirakahare 7-
kaiyehexe 10-xotawere tahi tehitiya. 8 Exe

kirakahare hiyaiyehenere atyo kafaka maniya
tyaonita ene hoka kalikini atyo maisa tyaohetere.

Toloko kalorexe akota ite hikoaheta hoka
kamawenekoaretyakeheta. Halitinai nexare

maxairatyakahare tyaonitere hetati xowakiyata,
kalikini kijiya ite Enore baberanexakoa waiyaha
kirakahare hoka hakaharetyoaha. Hatyo
kirakahare tyaonita ene hoka waini. Xakore
hoka haxowakaite kaotyakehetehitiya — nexa
anjo nohiye.

9 — Exe akiti atyo waiyoliniti, irihaliniti niya-
hare, maisa mahowitihare waiyoretyaka xini.
Waiyira hasemehena niraini. 7-kaiyehiti atyo 7-
tyairinai aimenekoita. Enatyalolo nawenakala
atyo 7-tyairi henose tyaonita. Exahe tehitiya

hoka 7-hare xekohasetinae aimenekoita. 10 5-
hare atyo koxaka waini, hoka hatya atyo kalini

xekohaseti tyaonita. Hatya atyo maisa kaotyake-
henere. Kaotyakaite hoka maisa waha tyaonita.
11 Hatyo kirakahare kafaka maniya tyaonita ene
hoka kalikini atyo maisa tyaonehetere. Xakore
atyoite hoka kasehetaite hoka 7-harenai hinaite
tyaona hoka ehohisakoaneha ite 8-hareha. Hoka
hatyo kirakahare atyoite kamawenekoaretyake-
heta.

12— Etake 10-xotawati hiyaitere atyo
aimenekoita 10-xekohasetinai.  Kalikini atyo
maisa xekohaseti tyaohenere. Hoka kirakahare
ite kalorexe tyaona hoka iyateliti ite kaxekaka
enomanaha hoka xekohaseti tyaohenaha

kirakahare kakoa. Xakore hoka maisaite waha
xini, “uma hora” taitaite tyaonaha. 13 Hatyo

10-hare xekohasetinai ite hakakoa ahekohenaha,

haiyatereha kakoa kahinaetyaha taita kirakahare

maheta. 14 Aisakakoahenahaite Kalanero Mokose
kakoa hoka Kalanero Mokose ite jiyahaotyahene.

Hiyaiya, hatyo atyo xekohasetinai Xekohase,
kalorexenai Kalorexatira xoaha atyo hoka
hahinaeharenai = kakoaite  jiyahaotyahene.
Thinaeharenai atyo Enore aohenerenai haomana,
exahe Enore aokitere akereta tyaohenerenai —
nexa anjo nohiye.

15 Hatyaoseta anjo nihitiya nohiye: ——
Onexanai hiyaiyehenere enatyalolo tyaonitere
nali atyo aimenekoita waikohekoa nihatyaka
tyaoniterenai, tyotya haliti hotyalinai, Kkiyere,
iyomere, haxako xakini iraeterenae xoaha.
16 Etake 10-xotawati hiyaitere tehitiya atyo
xekohasetinai hoka hatyonai, exahe kirakahare
xoaha ite ehareha ohiro hiye hoka tyotya ite
ixiyehaloiyehenahitaha enonita hoka maimahiro
halakisahene. Nisahaite enete, exahe irikati
kakoa ite mawenekoaretyahene. 17 Enore atyo
emahiyaseha hiye exahekolaha moka, xoare
xamani aokita hoka haxahekolita ahekotyaha
maheta. Exahe tehitiya hoka kirakahare ana
haiyatereha isaha hoka kalorexe tyaona maheta,
Enoreniraene aokitere akereta kaotyakene kijiya.
18 Ohiro hiyaitere atyo aimenekoita wenakalati

kalorexe. Tyotya waikohekoa xekohaseti
tyaoniterenae wakatitere.
18

Babilonia Mawenekoaretyaka
1 Hatyo najikinita nowaiyehena atyo, hatya
anjo exoahena enokoata, kinaterexe. Aokanatya,

werokakoa moka waikohekoa hakakoare. 2 Exoa
hoka kinatyaxa kawiyatya: — Wenakalati

kalorexe Babilonia kamawenekoaretyakeheta.
Kalikini atyo tihanare, isekohaliti ewaxirahare
tyaonita  enakoa, exahe xoalini hare
kotehala kaiyalaharexe taita tyaonita hatyo
wenakalatyaose. 3 Hiyaiya, isa haolone vinhoxa
waikohekoa nihatyaka tyaoniterenai ana,
exahe aiyatolotyoa exahitaha iniyalahare
tyomaha maheta hatyo akereta. Xekohasetinai
koxaka iniyalahare tyomaha hatyo ohiro kakoa.
Exahe xiyehaliti betetyaseharenai kaoloxere,
kaxiyeharexe tyaonaha enawenane ewaxirahare
hiyeta — nexa.

4 Hatyaoseta nasemehitiya hatya iraiti
enokoata: —  Xahikoahetehena hatyo
wenakalatita, nokaxaikoniharenai, waiya aliya
hoka iniyalahare xisoma tyomitere akereta hoka
iniyalahareya xikaxomokaka ekakoa. 5 Hiyaiya,
iniyalahare endmane atyo kahare, komita ene
xane enokoa hikoa hoka Enore otyaxemaita
iniyalahare en6manenaeha — nexa.

6 —Iniyalahare tyoma kalore hoka maika hatyo
nahalakoa iniyalahare kaxomokaka kalore hina-
maki. Maika kakaisetyaka initinihare ako hi-
namaki enomana erati ijitere xomana akereta
hoka tera hoka kehexene. 7 Ahinityalo aerore-
tyoawi aokowita ene, kehala tyaona aokowita
xoaha. Maika hatyo nahalakoa makawatihalo
tyaona, kalore amaikohalo. Hiyaiya, exakere
iraeta: “Natyo atyo xekohasetinero, maisa atyo
nowainiyanenero xini, maisaiya xoana heko no-
makawatita”, nita. 8 Hatyo hiyetaite haferak-

enetaite kahehaliti, xamaikohaloti, nakiti hare-
naite kaoka enomana. Hatyaosetaite kakera-
haotyaka irikati koni. Hiyaiya, Xekohaseti Enore
emawenekoaretyasehare atyo kinatere kaisere-
hare — nexa anjo.

Waikohekoa Tyaoniterenae Tiyaha Ekawa

9 Kakerahaotyakehenaite  hoka  jimere
ite, ‘Boxd’, nexa hikoahena ihiyeta hoka
xekohasetinaite waiyahene hoka amaikohareha,
tiyahenahaite ekawa. Koxaka iniyalahare
tyomaha ekakoa, exahe Kkehala tyaonaha

enawenakalakoa nali hoka. 10 Ekerene ite
waiyaha hoka sekotaite wahakotyaha enomana,

mairahitaha hakeralisakaha kakoa hoka.
— Akairaki, kirakoane hisaona wenakalati
Babilonia. Kalorexe, kinaterexe xoaha xakore
hiso hoka haxerore hikamawenekoaretyakeheta.
Haxerore, motya “uma hora” kakoa taita ene
hikamawenekoaretyakeheta homane iniyalahare
hiyeta — nexahaite.

11 Xiyehaliti betetyasenai tehitiya ite amaiko-
hare, tiyaha ekawa, maisa xala hare iyehetere
ixiyehareha hoka. 12 Maisa xala hare iyehitita
ouro, prata, sehalise kaxaimanexe, pérola harenai
enonyahitaha. Maisa xala hare iyehitita linho
waiyeharexe, imiti taose tihorere, seda harenai,
exahe kalanero niyali nomakere xotere. Ex-
ahe atya taose waiyeharexe, aikoliti nomakere,
atya taose karore hoka maisa xala harenai iye-
hitita enonyahitaha. Maisa xala hare iyehitita
bronze, kamatihera, marmore harenai enonitaha.

13 Maisa xala hare iyehitita canela, airaxero, in-
censo, vinhoxa, koloteniti, trigohe, trigose, hare-
nae enonyahitaha. Maisa xala hare iyehitita
kalanero, bowi, kawalo karosa kakoita, waka-
harenai, halitinai inisekohare kakoita enonyahi-
taha hoka hatyo hiyeta amaikohareha, tiyaha
kalore.

14 — Tyotya xoalini hare hawaiyetiterehare-
nai kamawenekoaretyaka honita. Exahe tyotya
xoalini hare hixiyeharenae waiyexe, karore hare-
nai hoka, maisaite xoana xowakata hikaokihi-
titene — nexa xiyehaliti betetyaseharenai irae
wenakalati xaokaka.

15 Kahare xiyehaliti betetyasenae kaoloxere
tyaohenerenae hatyo wenakalati nali ite
sekota tyaohena mairahitaha iniyalahare
haxomokakaha ekakoa hiyeta. Kawisaha,
tiyaha ite. 16 — Akairaki, kirakoane wenakalati
kalorexe tyaoheta. Isoahitaha ene imiti waiyexe,
linho waiyeharexe ako, imiti taose Xxotere,
kalanero niyali nomakere =xotere harenae
ako. Mokaharetyoahitaha ene ouro, sehalise
kaxaimanexe, pérola harenai kakoa. 17 Xakore
hoka haxerore, motya “uma hora” kakoa taita
meta tyotya. Xiyehaliti enoheno tyaonitere meta
tyotya — nexahaite haosexa kakoa.

Tyotya kanowa kalorexe xekohasenae,
tonatiyenae, kanowa hiye hakiterenae, onexa
hakiterenae harenae wahakotyaha sekota.
18 Hatyaoseta waiyaha jimere wenakalati
kiritere hoka kawiyatyaha: — Maisa xXoana
xowaka exakerehare wenakalati kawaiyakere
— nexaha. 19 Xawatyaha waikohese haseriha

heno haxamaikoharene hiyeta. — Akairaki,
kirakoane kalorexe wenakalati tyaona. Kalore
ene kaoloxere tyaonahitaha hoka kanowa
kalorexe kakoarenae tehitiya kaoloxere tyaonita
ihiyetaha. Xakore hoka haxerore, motya “uma
hora” kakoa taita kamawenekoaretyakeheta
hoka tyotya meta ixiyehare — nexa tiyaha.

20 Xihalaharehena, xiso enokoa tyaoniterenai,
exahe Enore koamaniya tyaoniterenai, iraiti
xakaisaseharenai, iraiti kakoarenae xoaha,
wenakalati mawenekoaretyakeheta  hiyeta.
Hiyaiya, Enore atyo mawenekoaretene
iniyalahare mohenere xiso hiyeta hoka
katolikoaretya xiso.

21 Hatyaoseta hatya anjo kinaterexe kolatya
sehali kalorexe, nakairati miyohityakala

akerehare hoka xawatene onexa hoka nexa:
— Exakere ite wenakalati kalokoare BabilOnia
kaxawatyaka  kinatyaxa hoka  maisaiya

kawaiyakehitita. 22 Maisaiya xala hare
aemahalikihitita harpa, flauta, koneta, harenae
hoka kasemakehitita hatyo nali. Maisaiya
xiyehaliti nomaseharenae kawaiyakihitita,
maisaiya nakairati mehetyakala nemahare
kasemakehitita hatyo nali. 23 Maisaite exaoseta
xaokanatyakalati takoare tyaohitita hatyo
nali, maisaite wenakakoati tyaohitita hoka
kaiyanityohenere, kaiyanenehenolo  hoka
ihalaharehenahititaha. Hinakoa xiyehaliti
betetyasenae kinatere, waiyore xoaha hoka
maoseratyaha haihoxalaha kakoa waikohekoa
nihatyaka tyaoniterenae — nexa.

24 Hatyo wenakalatikoa nali kawaiyaka



Apocalipse 19:1 i Apocalipse 19:5

iraiti xakaisaseharenai timalaxa, exahe Enore
koamaniya tyaoniterenai timalaxa, exahe tyotya

kaxaisakehenerenai waikohekoa timalaxa
kawaiyaka Babil6nia nali hoka hatyo hiyeta

kamawenekoaretyakeheta.

19
1 Hatyo najikinita nasema iraiti enokoa, motya
hisoaka haliti ene iraeta: — Xaexakerehena

Enore! Iyatiheta, xaexakeretyati, iyateliti xoaha
atyo Wenorexa anere. 2 Aliterexe, waiyexe taita
atyo ahekoita hoka ehekore nikare mokita haliti-
nai. Hiyaiya, hatyo atyo enatyalolo kahenehalore
mawenekoaretya. Aiyalaharetita waikohekoare-
nae nawenane, exahe aijita Enore xema maniya
tyaoniterenae hoka — nexaha.

3Hatyaoseta kinatyaxa kawiyahenahitiyaha: —
Xaexakerehena Enore! Hiyaiya, kalorexe we-

nakalati kerehenere jimene atyo ite ainakoaiyeta
mene.

4 Hatyaoseta 24-hare inityohalitinai
xekohasetinai, 4-harenae Enore nokahakala
haliya tyaoniterenae xoaha exoaha hakaolise
kakoa. Meholokoaha hoka awaiyetyaha Enore,
ihalahareha hatyo okahakalatikoa tyokitere
kakoa. — H4, nikare tehitiya waokita. Maika
Enore kakoa xihalaharehena — nexaha.

Kalanero Mokose Kaiyanityohenere Hisehare
Tahi

5 Hatyaoseta iraitihena okahakalati nalita: —
Xaexakerihena wEnorexa, xiso ewakaneharenai,
kalorexe, wakaharenai harenai, tyotya xiso

mairiterenenai, hoka xihalaharehena ekakoa
— nexa.

6 Hatyaoseta nasema iraiti, motya kaharexe
haliti niraene, wamolo kalorexe nemahare
akereta, exahe onetalolo kinaterexe akereta:
— Xaexakerehena Enore! Wenorexa atyo
Xekohaseti maxaixahityakahare hoka Kkalini
atyo kalorexe kaiserehare tyaonita, tyotya haliti
hotyalinai Xekohase. 7 Maika wihalaharehena
ekakoa hoka waexakeretene, tyotya xoalini
hare endmane hiyeta. Hiyaiya, Kalanero Mokose
exanityo aose hikoa hoka ityaonero memere
tyaonita. 8 Kaxekaka enomana imiti miratere.
Linho waiyexe werokita makaolatyoanehare isoa
maheta enako. Enore kaxaikoneharenae ndmane
waiyexe xaokaka “Linho waiyexe”, nita.

9 Hatyaoseta anjo nexa nohiye: — Exe haxaira-
hena: Waiye kaiserehare atyo kakaxaekatyake-
henerenai Kalanero Mokose kaiyanitohenere ana
— nexa.

Anjo nehitiya: — Exenae atyo aliterexe Enore
niraene.

10 Hatyaoseta nexoa nokaolise kakoa, name-
holokoa enomana nawaiyetene maheta xakore
hoka nexa nohiye: — Awa atyo nikare hisaona.
Xoana Enoreyatya natyo hoka? Natyo atyo hi-
hinai, exahe hihinaeharenae hinai, Jesus hotik-
ihenere xema tyaohenerenae hinai atyo natyo.
Maika Enore taita xawaiyetya — nexa.

Hiyaiya, Jesus hotikihenere xema iraiti
xakaisaseharenae tyaona.

Kawalo Iyomere Henore

11 Hatyaoseta nowaiyehena atyo, enokoa
atyo totakore tyaona hoka kawalo iyomere
kaotyaka hoka hatya tyokita eheno. Enexare atyo

Tyakekohatiye, Aliterexe xoaha. Waiyexe taita
ahekoita. Xalijiniharehena hoka kaxemerexe
taita xalijinihareta. 12 Exosenai werokita, irikati
werokene akereta. Eseri hiye hoka seritihoko
kahare tyaonita. Exaliti xairatyoare tyaonita
ihiye hoka hawawa atyo waiyoreta ekakoa hoka
hatyatere ana atyo maisa waiyekehalakere.
13 Inimanase hoka timalanase. Enexare atyo

Enore Niraene. 14 Enokoatare sorarenai kahare
xaneha exema, kawalo iyomere henorenai

makere. Inimanaeha atyo linho waiyexe,
iyomere taita. 15 Kawalo henore kanasakota
kesekase ekawetyakahare hikoita, hatyo
kakoa jiyahaotita tyotya haliti hotyalinai.
Kamatiherakase kakoa ite exekohaseha tyaona.
Tyahakehekoatyaite kakatya maheta uvalinae
kakatyakala akore. “Uvalinae kakatyakala”, nita
Enore maxaexahityakahare niyaterexe xeharene
xaokaka. 16 Inimanase, ehose xoaha hiye
Xairatyoare tyaonita: “Exe atyo xekohasetinai
Xekohase, exahe kalorexenai Kalorexatira.”

17 Hatyaoseta nowaiya hatya anjo, eno akiya
tityoita kamae tyaonitere maniya hoka kinatyaxa
kawiyatya kotehalanai eno akiya ainakoitere-
harenai ana: — Xisohena, xahohisakoatyoa-
hena hoka Enore tyaisa xiso hoka xifakatehare.
18 Xisohena hoka xanisa kalorexenai nete, so-
rare xekohasenai nete, esorarexanai nete xoaha
xanisa, exahe kawalo, kawalo henorenae, ty-
otya halitinae nete xoaha xanisa, wakahare-
nai, mawakahareneharenai, kalorexe, kiranexe
xoaha nete xanisa — nexa anjo kawiyatya.

19 Hatyaoseta nowaiyehena atyo, kirakahare,

exahe waikohekoa nihatyaka tyaoniterenai

xekohasenai hasorarexanai kakoita _xoaha
hohisakoaha, aisakakoaha maheta kawalo

heno tyokitere kakoa, esorarexanae kakoa.
20 Ajsakakoaha hoka kirakahare kaxotokaka,

exahe iraiti xakaisasehare metalahare xoaha.
Hatyo atyo kirakahare xema tyaonita hoka

tyoma maomakahare kahare ehaotita halitinai
tyakekoahene mabheta. Halitinai tyakekoha

emaoserala hoka kirakahare feroxa kakoa
kakaferoxatyakaha, exahe awaiyetyahitaha

kirakahare xaimenekotyaka. Kaxotokakaha hoka
hatyaoseta kaseta kaxawatyakaha irikati enxofre
kakoa kiritere koni. 21 Tyotya esorarexanai
kaxaisakaha, kesekase hikoitere kawalo iyomere

henore kanasakotare kakoa. Kaxaisakaha hoka
hatyaoseta kotehalanai, oloho harenae kaokaha,

nisakatyaha hoka fakatehareha.

20

1.000 Terehokoane

1 Hatyaoseta nowaiya hatya anjo exoahena
enokoata. Toloko kaloakorexe majiholatyakala
kahekoare, exahe xolatyakalati kamatiherahi

timenere kahekoare. 2 Exoa hoka toka owi
kakijiye, etake toahiyere owi kinohare, Tihanare,

Ahalakoahaliti xoaha nexarexe. Otokene hoka
olatene 1.000 terehokoane niyahare. 3 Otokene

hoka xawatene toloko kaloakore hatekore ako
hoka jihotene, jafixahiyatene, maisa aliyakere

hikoaheta hoka maoserahitiya maheta <xini
waikohekoa tyaoniterenai. 1.000 terehokoane ite
miyatyaha hoka kamaxolatyakeheta xakore hoka
maisa atyoite waha xini tyaoheta maxolatyoare.

Tyakekohatiyenae Kaseneheta
(1 Corintios 15.12-23, 35-58; 2 Corintios 4.14; 1
Tessalonicenses 4.13-18)

4 Hatyaoseta nowaiya okahakalatinae. Haiya-
harenae tyokita enakoaha hoka hatyo haliti-
nai kalorexe tyaonaha wakatyaha maheta hal-
itinae. Nowaiya tehitiya halitinae nisekohare.
Jesus hotikihenere, exahe Enore niraine xakai-
henahere hiyeta kaxaisakahenerenae. Maisa
atyo kirakahare koamaniya tyaonahitaha, exahe
exaimenekotyaka xema hoka. Maisa tehitiya
kakaferoxatyakahitaha ityaolikoa, ewaotyaliha
hiye, maisa awaiyetyahitene hoka. Hatyo hal-
itinae nisekoharenae kasehetaha, hamilako isoa-
henahitiyaha hoka kalorexe tyaonaha haxawalita
Cristo kakoa 1.000 terehokoane. 5 Hatyo atyo
hetatiye kamatinae kaseneheta. Hoka haiyahare-
nae wainitereharenai atyo maisa kasehenahi-
titaha, heko 1.000 terehokoane miyane Kkijiya
niyahare. 6 Halitiya kaseheta hetati kasehete-
henerenai kakoa hoka waiye kaiserehareya, mai-
saiya atyo hinamaki wainihenahititaha, miyani-
tiye xowaka. Sacerdotenae ite tyaonaha Enore
ana, Cristo ana hoka kalorexe ite tyaohenaha
ekakoa 1.000 terehokoane.

Ahalakoahaliti Jiyahaotyaka

7 Hatyaoseta ite miyatya 1.000 terehokoane
hoka Ahalakoahaliti ite kamaloxatyakeheta
exolatyakaoseta ® hoka xane ite maoserahitiya
halitinai waikohekoa nihatyaka tyaoniterenai,
hatyonai atyo Gogue, Magogue xoaha nali.
Ahohisakoatyahene  xaisakakoati = tyomaha
maheta. Ahohisakoatya halitinai hoka hisoaka

tyaona, kaiholohe hisoakere one kilihi tyaonitere
akereta. 9 Hatyaoseta exaoretyoaha waikohekoa

hoka ~ xaneha  Enore kaxaikoneharenai
tyaonitere nali, wenakalati Enore awaiyetitere

nali hoka exahiyahokotyahene. Aisahene
maheta. Xakore hoka enokoata irikati exoa
hoka mawenekoaretyahene. 10 Hatyaoseta

maoserakahenere Tihanare kaxawatyaka irikati
enxofre kakoare kiritere koni. Kirakahare,

iraiti  xakaisasehare metalahare koxaka
kaxawatyakehenere nali. Hatyo nalite

haxawalita waolititaha menehenaha, ferakoa,
makiya xoaha.

Xaxalisati Miyanitiye
(Atos 17.31-32)

11 Hatyaoseta nowaiya okahakalati kalore,
iyomere, hoka hatya tyokita eheno. Tyoka
okahakalatikoa hoka waikohe, enokoa xoaha
maiyareheta enahalakoata, maisa kawaiyakihi-
tita. 12 Nowaiya tehitiya kamatinai. Tyotyaha
kasehenahitaha, kalorexenai, kiranexenai xoaha
hoka okahakalati haliya tityoahitaha. Hatyaoseta
baberanai kaxomerekaka. Hatya tehitiya
kaxomerekaka baberane waiyexe. Hatyaoseta
halitinae ndmanenai kakaixaretyaka baberakoata
hoka tyomehenahere akereta kaxomokakaha.

Kamatinae Atyoite Kaseheta
(Jodo 5.25-29; Atos 24.15; 26.8)
13 Onexa wainihenerenai onexata kaseheta, ex-

ahe waikohekoa wainihenerenai waikohekoata
kaseheta. Kamatinae nisekohare tyaonitere nali

tyaoniterenae tehitiya kaseheta. Tyotya waini-
henerenai kaseheta hoka xane okahakalati haliya

tityoaha. EnoOmanenaiha kakaixaretyaka hatya,
hatya xakini hoka tyomehenahere akereta kax-
omokakaha. 14 Hatyaoseta kamatinai nisekohare
tyaonitere akokatyahe kaxawatyaka irikati enx-
ofre kakoare kiritere koni. Hatyo irikati kalorexe
kiritere nali wainiterenai atyo wainiha miyani-
tiye. Hatyo kakoita hinamaki wainiha. 15 Hoka
maexareharenai tyaoniterenai baberane waiyex-
ekoa atyo kaxawatyaka irikati kalorexe Kkiritere
koni.

21

Waitare Enokoa, Waitare Waikohekoa

(Hebreus 11.10; 12.22-24; Apocalipse 7.15-17)

1 Hatyaoseta nowaiya enokoa waitare,
waikohekoa waitare xoaha. Hoka hetatiye
enokoa, waikohekoa xoaha maiyareheta.
One kaloxere hoka maiyareheta. 2 Nowaiya
tehitiya Wenakalati Waiyexe, Jerusalém Waitare,
exoita enokoata. Enore nalita atyo tyoita,
waiyehare, memere tyaonita. Kaiyanenehenolo
mokahalotyoitolo xane ahalakoaitere hatyaone
akereta waiyehare. 3 Hatyaoseta nasema
iraiti okahakalati nalita: — Kalini atyo Enore
nawenatyakala halitinai koni tyaona. Enore
ite tyaona enekoniha hoka ekaxaikoneharenai
ite tyaonaha. Enore ite tyaohena ehaliya hoka
enEnorexaha ite tyaona. 4 Hoka tirixosetyahene
ite enose xataliha nonitata. Maisaiya
wainihenahititaha, amaikoharehenahititaha,
tiyahenahititaha, kawehitita ihiyeha. Hatyohare
toahiyereharenai atyo kamiyane — nexa
kinatyaxa kawiyatya.

> Hatyaoseta okahakalatikoa tyokitere nexa: —
Kalikini atyo tyotya xoalini hare waitare noty-
omehitiya — nexa. Hoka nexa tehitiya: — Hax-
airahena niraini. Hiyaiya, exe niraihenere atyo
aliterexe, exahe waiye tyakekotyaka — nexa.

6 Hatyaoseta nehitiya: — Tyotya atyo kaomaka.

Natyo atyo Alfa, Omega xoaha. Natyo atyo Het-
atiye, Miyanitiye xoaha. Xala xamaniya oinita
hoka nisaiya enomana one maxaimanehareta,
tera maheta one menanehalitiya hikoitere hiyeta.

7Xala xamanite jiyahao akatya hoka exakere ite
namokene: Enenorexa ite notyaona hoka hatyo
atyoite nityani tyaona.

Iniyalahare Nomaseharenae Atyoite Maisa

Xaneta Enore Nawenakala
(1 Corintios 6.9-10; Gdlatas 5.19-21; Efésios 5.1-7;
Colossenses 3.5-6)

8 — Hoka kaxonaseriyenae, matawatyarenai,
iniyalahare awaiyetitereharenae, haliti
faharenae, ohiroarexenae, enatyalolonae,
haholitaharexenae, enore metalahare maniya
tyaonitereharenae, maoseratyahatiyenae xoaha
atyo ite kaxawatyaka irikati enxofre kakoare
kiritere koni. Nikare ite hoka hatyo kakoita
hinamaki wainiha.

Waitare Jerusalém

9 Hatyaoseta 7-hare anjonai konitare, hatya
anjo 7-rise tinihalitirise kahehaliti kakoare tyoa

hoka irai nokakoi: — Hisohena hoka nahotik-
isa homana Kalanero Mokose tyaonero, exanity-

ohenere maheta — nexa nohiye.

10 Hatyaoseta Enore Nisekohare kahinaetya
natyo hoka anjo kolatya natyo tyairi enoakiyere
henose. Hoka hotikisa nomani Jerusalém,
Wenakalati Waiyexe enokoata exoahititere,
Enore nalitare, 11 weroka Enore werokene hiyeta.
Sehalise kaxaimanexe jaspe akereta weroka,
motya balaxoko niyomene exaihako kawaiyakita.
12 Talarehoko wahahare, kalore, talahokoita
wenakalati.  Ixisoakalanai atyo 12 hoka 12-
hare anjo kaxaikotene. Xisoakalatinai hiye 12-
hare nexare xairatyoare tyaonita, 12-hare Israel
hotyalinai nexare. 13 Hanama xisoakalati kamai
nihikoane maniya, nikare hanama xisoakalati
one kaokene maniya, hanama xisoakalati tehitiya
kamai xisoane maniya, hanama xisoakalati
tehitiya tihalo kaokene maniya. 14 Talarehoko
katyahe 12-sehali hoka hatyoheno talarehoko
kaomaka hoka hatyonai hiye Kalanero Mokose
niraene kakoarenae nexare xairatyoare tyaonita.

15 Anjo iraehenere nokakoi atyo katyakaserere

ouro nomakere, aimenekotya maheta
wenakalati, talarehoko, xisoakalatinai xoaha
maheta. 16 Wenakalati atyo 4-tonone,

enowahahare atyo hakakoa itihoako kakoa.
Hatyaoseta anjo aimenekotya wenakalati hoka
2.200-quilometro. Enowahahare, itihoako,
enenoakiyene xoaha atyo hakakoa. 17 Hatyaoseta
anjo aimenekotya talarehoko nisakone hoka
64-metrone. Halitinai aimenekotitere akereta
aimenekotya.

18 Talarehoko atyo sehali jaspe nomakere,
hoka wenakalati atyo ouro taita, motya
balaxoko niyomene exaihako kawaiyakita.

19 Wenakalati talahokola katyahe tyaoniterenae
atyo sehali. Hawareharexe xakini kakoa
xawaiyeharetyakere. Hetatiye atyo jaspe,
ihiyetare safira, ihiyetare dagata, ihiyetare
esmeralda, 20 ihiyetare sardoénio, ihiyetare
sardio, ihiyetare crisdlito, ihiyetare berilo,
ihiyetare topazio, ihiyetare crisopraso, ihiyetare
jacinto, ihiyetare ametista nomakere, eko
xoaha. 21 Wenakalati jiholanai atyo 12, pérola
nomakere atyo. Hatya jihore hiye atyo hatita
pérola nomakere. Wenakalati nahotira atyo ouro
nomakere, motya balaxoko niyomene exaihako
kawaiyakita.

22 Hatyo nali maisa nowaiyita Iraexatyakalati
Hana. Xekohaseti Enore maxaixahityakahare
niyaterexe atyo nali tyaonita Kalanero Mokose
kakoa Iraexatyakalati Hana. 23 Wenakalati
naliya atyo maisa =xoare maheta kamali,

kaimare xoaha aokanaita. = Enore werokene
atyo aokanakoaitene. Kalanero Mokose atyo

exaokanala. 24 'Waikohekoa tyaoniterenaite
tyaohena exaokanala xema, exekohasenaiha
ite kolahena waiyexe hawisekorenai nali xeta.
25 Ferakoata mene ite hoka maisaiya wenakalati
xisoakalanai jihotyahitaha. Hatyo nali atyoite
maisa makehitita. 26 Waikohekoa tyaoniterenai
ite kolatyaha haxiyahare, exahe xoalini hare
waiyexe hatyo wenakalati xeta.

27Maisaiya xoalini hare iniyalahare ijoita hatyo
wenakalatikoa, aiyalaharetene maheta. Maisaiya
xoalini hare ewaxirahare kahaiharetyakere, ex-
ahe maoseratyahatiye ijoita. Kaxairatyakehener-

enai nexare tyaonitere Kalanero Mokose baber-
anexa waiyexekoa taita ite isoa hatyo wenakalati.

22
One Menanehalitiya
1 Anjo tehitiya hotikisa nomani one iyomaxa
jiyaxitere, menanehaliti nonexa. Hikoita
Enore, Kalanero Mokose xoaha nokahakala
nalita. 2 Wenakalati nahotira nekesaho
atyo one jlyaxita. All maniya, halakoiya

maniya xoaha menanehaliti natyaxa tyaonita
hoka hamijini, hamijini xoaha kalita hoka

xane hikoita haterehokoane. Ehananae
atyo waikohekoa nihatyaka tyaoniterenai

wairatyakala. 3Maisa atyo xoare hare iniyalahare
aka hatyo wenakalati nali, hoka maisaiya atyo
Enore emawenekoaretyaka aokita. Enore,
Kalanero Mokose xoaha nokahakalaite hatyo
wenakalatikoa nali tyaona hoka enomanerenae
ite awaiyetyahene. 4 Waiyahaite itiho, enexare
ite ityaolikoaha xairatyoare tyaona. > Nali atyoite
maisa makehitita, hoka maisaiya xoare maheta
xaokanatyakalati, kamai xoaha xaokanala
hoka aokahitaha. Xekohaseti Enore atyoite
exaokanatyakalaha tyaohena. Kalorexe ite
tyaohenaha matyotenehare.

Jesus Tyoaneneheta

6 Hatyaoseta anjo iraihitiya nokakoi: —
Exe iraitinae atyo aliterexe, hoka waiye
tyakekotyaka. Xekohaseti Enore Haisekohare
ijitere iraiti xakaisaseharenai ana, kalini axikatya
anjo hawakaneharenai ana, hotikisa maheta

enahetaha maniya kaotyakehenere. Maisaite
waha xini — nexa anjo nohiye.

7 — Xasemehena! nexa Jesus: — Notyoheta
rotaite. Waiye kaiserehare atyo exe iraiti baber-
anekoa tyaonitere semehenerenai hoka tyakeko-
henerenae — nexa.

8 Natyo Jodo nowaiya exahe nasema xoaha
tyotya exe akiti. Nowaiyene, nasemene
hoka hatyaoseta nexoa nokaolise kakoa, anjo
hatyoharenai hotikihenere nomani nahalakoa,
nawaiyetene maheta.

9 Xakore hoka nexa nohiye: — Awa atyo
nikare hisaona. Hihinaehare atyo natyo, exahe
hihinaeharenai hinaehare atyo natyo. Iraiti
xakaisaseharenae, tyotya tyakekohenerenae
iraiti exairatyakahare tyaonitere exe baberakoa
hinaehare atyo natyo. Maika hawaiyetya Enore
taita — nexa. 10— Awaira atyo hateroakihena
exe babera iraiti kakoare. Hiyaiya, exeharenae
kaotyakene okoi enaosehena. 11 Xala xamani
iniyalahare tyomita hoka kotare iniyalahare
tyoma, xala xamani kaiyaxa hoka kotare kaiyaxa.
Xala xamani waiyexe hoka kotare waiyexe tyoma,
xala xamani Enore aokitere akereta tyaonita hoka
kotare nikare tyaona — nexa anjo nohiye.

12— Xasemehena! nexa Jesus: — Notyoheta
rotaite. Nakolatya ite noxekani maheta xomana
hoka aliyakere xamanite xisomita hoka hatyo
nahalakoaite xisomitere akereta nisa xomana —
nexa. 13— Natyo atyo Alfa, Omega xoaha, Hetatiye,
Miyanitiye xoaha. Tyotya xoalini hare nahitita
atyo notyaonita, exahe imiyane xowakaite heko
notyaonita — nexa Jesus.

14 Waiye kaiserehare atyo haima tihehete-
henerenae. Kanakairahaite atyali menanehaliti
kate tare, exahe isoahaite xisoakalati ahota

hoka xane Enore nawenakala nali kaokaha.
15 Xakore hoka iniyalahare nomaseharenai,

haholitaharexenai, ohiroarexenai, enatyalolonai,
haliti faharenai, enore metalahare xema
tyaoniterenai, exahe tyotya maoseratyaliyenai
atyoite haware kaxomokaka wenakalati nonitata.

16 — Natyo Jesus atyo naxikatya anjo xiso
tyakekohatiye hotyalinai ana xakai maheta exe-
harenae xihiye. Natyo atyo xekohaseti Davi jiko-
lahare, natyo atyo xorese kaloliro ferakoahena
aokanaitere — nexa.

17 Isekohaliti Waiyexe, exahe Kalanero Mokose
tyaonero xoaha nexa: — Hisohena! nexaha. Se-
mehenerene tehitiya maika nexa: — Hisohenal!

Xala xamani oinita hoka maika tyoa hoka tera
one menanehalitiya maxaimanehareta.

Imiyane

18 Natyo Jodo atyo niraehena tyotya exe baber-
akoa naxairahenere iraiti semehenerenae hiye:
Xala xamaniya exehare haiyanae akiti aexahex-
atya hoka Enore tehitiyaiya aexahexatya kahe-
haliti xairatyoare tyaonitere enomana. 19Xala xa-
maniya iyeheta haiya akitinae iraiti baberakoata
hoka Enoreya iyeheta enatyaliya menanehaliti
natyaliya hiyeta, exahe maxisoaneteneya We-
nakalati Waiyexe nali. Exeharenae xairatyoare
tyaonita exe baberanekoa.

20 Exeharenae tyotya waiyehenere nexa: —
Alitere ite haxeroreta notyoheta!

Nikare tehitiya naokita. Hisohetehena, Xeko-
haseti Jesus!

21 Maika waiye Xekohaseti Jesus kaxaiko xity-
otya, xoaha taita.

